
Ágrip 

Brotthvarf úr framhaldsskólum hefur mælst hátt hér á landi í samanburði við 

önnur lönd. Fyrri rannsóknir benda til þess að íslenskir nemendur útskrifist 

seinna en þekkist erlendis og margir snúa aftur í nám eftir að hafa áður hætt. 

Markmið rannsóknarinnar var að kanna hvað einkennir nemendur sem hafa 

tekið hlé frá námi á framhaldsskólastigi og á hvaða hátt þeir eru frábrugðnir 

nemendum sem hafa hætt eða lokið námi.  

Rannsóknin var megindleg þýðisrannsókn þar sem námsstaða við 22 ára 

aldur var könnuð auk þess sem skoðuð voru tengsl milli kyns, fyrri 

námsárangurs, menntunarstöðu foreldra, efnislegrar, félagslegrar og 

menningarlegrar stöðu og trúar á eigin getu við námsstöðu 22 ára. Þátttakendur 

voru 3675 einstaklingar fæddir 1990 sem höfðu tekið samræmd próf í íslensku 

og stærðfræði og svarað PISA könnuninni vorið 2006.  

Niðurstöður bentu til minna brotthvarfs en áður hefur komið í ljós. 

Þriðjungur nemenda höfðu tekið hlé og voru þeir ólíklegri til að hafa lokið 

námi. Nemendur með betri fyrri námsárangur og með foreldra með meiri 

menntun voru líklegri til þess að hafa lokið námi hvort sem þeir tóku hlé eða 

ekki. Hærri félagsleg staða hafði aðeins tengsl við námslok meðal nemenda 

sem höfðu ekki tekið hlé frá námi. Bakgrunnur nemenda hamlar þeim því síður 

eftir að þeir hefja nám aftur eftir hlé. Jafn margir karlar og konur höfðu tekið 

hlé en karlar voru ólíklegri til að ljúka prófi eftir að hafa snúið aftur í nám. 

Hluti brotthvarfsvandans gæti legið í fjölda nemenda sem taka sér hlé frá 

námi og seinka þar með útskrift. Íslenska framhaldsskólakerfið er sveigjanlegt 

sem gefur nemendum tækifæri til þess að taka hlé frá námi en einnig til að 

stjórna eigin námshraða. Frekari rannsókna er þörf til að greina þætti sem hafa 

áhrif á árangur nemenda eftir endurkomu í nám. 

 

 



 

Abstract 

Dropout rate from upper secondary education is higher in Iceland compared to 

neighboring countries. Prior research indicates that Icelandic students finish 

school later in life than students in other countries and many return after having 

previously dropped out. The aim of this study was examine the characteristics 

of students that take a break from upper secondary education and how they 

differ from other students.  

The study was a quantitative cohort study that examined the link between 

gender, prior school performance, education level of parents, socioeconomic 

background and self-efficacy, and school attendance at the age of 22. 

Participants were 3675 individuals born in 1990 that had taken both the 

standardized examinations in mathematics and Icelandic in 2006, and filled out 

a questionnaire included in the PISA 2006 study.  

Main findings show lower dropout rate than has been seen in prior research. 

One third of students had taken a break from school before the age of 22 and 

they were less likely to have finished school. Students with higher prior school 

performance and had parents with a higher education level were more likely to 

have finished school, both among those that took a break and those who did 

not. Higher socioeconomic status is only connected with increased likelihood 

of finishing school among those who have not taken a break. Students‘ 

background is less restrictive for those who enroll again in school. Men and 

women were equally likely to have taken a break but men were far more likely 

to not finish school when they enrolled again.  

Part of the drop-out problem could lie in the number of students taking a 

break from education and thereupon delay their graduation. The Icelandic 

upper secondary education system is flexible and gives students opportunity to 

take a break from school but also to manage their own pace of learning. More 

research is needed to detect factors that effect attainment of students after re-

entrance to school. 

1. Inngangur 

Brotthvarf hefur verið mikið til umræðu bæði hér á landi og erlendis síðustu 

ár. Rannsóknir benda til þess að brotthvarf nemenda á framhaldsskólastigi sé 

hærra á Íslandi en víða erlendis. Árið 2012 kom út skýrsla á vegum Efnahags- 

og framfarastofnunarinnar (OECD) um brotthvarf úr íslenskum 

framhaldsskólum. Þar kom í ljós að aðeins 45% nemenda luku 

framhaldsskólanámi á fjórum árum. Það er töluvert lægra en í mörgum öðrum 

löndum, en að meðaltali ljúka 68% nemenda í aðildarlöndum OECD 

framhaldsskólanámi á fjórum árum (OECD, 2012b, bls. 4). Oftast er litið á 

brotthvarf sem vandamál og hafa stjórnvöld víða sett fram áætlanir og markmið 

til að minnka það. Í Hvítbók, riti Mennta- og menningarmálaráðuneytisins um 

umbætur í menntun, er hækkun hlutfalls þeirra sem ljúka framhaldsskóla á 

tilsettum tíma úr 48% í 60% eitt af tveimur aðalmarkmiðum fyrir árið 2018. 

Það á að gera með sérstökum aðgerðum gegn brotthvarfi og með því að 

endurskipuleggja námstíma á framhaldsskólastigi (Mennta- og 

menningarmálaráðuneyti, 2014b, bls. 3). Evrópusambandið hefur einnig sett 

sér það markmið að koma brotthvarfshlutfalli niður fyrir 10% árið 2020 og er 

það eitt af fimm helstu markmiðum sem það setur sér fyrir þetta ár 

(Evrópusambandið, 2015).  

Svo virðist sem ákveðin sérstaða ríki innan íslenska skólakerfisins þar sem 

algengt er að nemendur taki sér hlé frá námi í einhvern tíma á meðan á 

framhaldsskólanámi stendur. Slík hefur áhrif á námsframvindu og getur 

seinkað útskrift nemenda (Jón Torfi Jónasson og og Kristjana Stella Blöndal, 

2002, bls. 35). Flestar brotthvarfsrannsóknir beinast að því að skoða þá 

nemendur sem hætt hafa námi og ekki haldið áfram. Sá hópur nemenda sem 

byrjar aftur í námi eftir að hafa áður hætt hefur fengið minni umfjöllun þrátt 

fyrir að allt bendi til þess að hópurinn sé stór hér á landi.  

Til þess að átta sig á heildarmynd brotthvarfsvandans er mikilvægt að skoða 

allar hliðar málsins. Þessi rannsókn er liður í því að bæta við þekkingu á 

aðstæðum og einkennum þess nemendahóps sem tekur sér hlé frá námi og 

varpa þannig ljósi á vandann. Þekking á einkennum þessa hóps og hvað varð 

til þess að nemendur í honum hófu aftur nám, hvort sem það eru persónulegir, 

félagslegir eða efnislegir þættir, getur enn fremur leitt af sér betri og áhrifaríkri 

leiðir til þess að hvetja og efla einstaklinga til þess að fara aftur í nám og ljúka 

framhaldsskólanámi. Rannsóknir á brotthvarfi geta auk þess gefið okkur 

mikilvægar upplýsingar um stöðu þeirra nemenda sem fara í gegnum 

framhaldsskólakerfið klakklaust og án truflunar og hvernig hægt sé að nýta þá 

þekkingu til þess að gera öðrum nemendum jafnauðvelt að komast í gegnum 

skólakerfið. 

Algengt er að skilgreina allt sem ekki telst vera venjulegt eða hefðbundið 

til sérstakra vandamála. Rannsóknir hafa lengi snúið að því að greina þessi 

sérstöku vandamál og hvaða áhættuþættir í umhverfi, fjölskyldulífi eða fari 

einstaklings auka líkur á að vandamál komi upp eða þeim farnist ekki eins vel 

í lífinu og vænst er að fólk geri. Á síðustu árum og áratugum hafa rannsóknir 

beinst í auknum mæli að því að skoða verndandi þætti (protective factors) sem 

stuðla að því að viðhalda og byggja upp jákvæða reynslu og stuðla að því að 

einstaklingurinn nái árangri eða hamingju í lífinu í stað þess að einblína aðeins 

á áhættuþætti (risk factors). Áhættuþættir eru þeir þættir í fari eða umhverfi 

einstaklingsins sem auka líkur á neikvæðri útkomu, þar á meðal brotthvarfi úr 

námi. Seiglurannsóknir eru dæmi um rannsóknir sem skoða þætti sem stuðla 

að því að einstaklingi farnist vel. Seigla (resilience) er aðlögun eða hæfni sem 

er til staðar hjá einstaklingi og hjálpar honum að komast hjá neikvæðum 

áhrifum mótlætis sem hann verður fyrir (Yates, Egeland og Sroufe, 2003, bls. 

243–244). Rannsóknir á seiglu og verndandi þáttum má rekja til miðrar síðustu 

aldar (Luthar, Lyman og Crossman, 2014, bls. 8) og er upphaf jákvæðrar 

sálfræði (positive psychology) við lok síðustu aldar hluti af þessari þróun 

(Seligman og Csikszentmihalyi, 2000, bls. 5–7).  

Athuganir og greining á þáttum í fari einstaklinga sem halda áfram í námi 

og þeirra sem snúa aftur í nám eftir hlé bera svip seiglurannsókna og jákvæðrar 

sálfræði. Þetta verkefni er skrifað með það að leiðarljósi að varpa ljósi á það 

sem fær nemendur til þess að hafa snúið aftur í nám þrátt fyrir að hafa af 

einhverjum orsökum hætt í námi. Með athugun á aðstæðum og einkennum 

þeirra sem hafa ákveðið að hefja aftur nám eftir hlé, og þá sérstaklega þeirra 

sem ná að ljúka prófgráðu, er hægt að öðlast betri þekkingu á því hvernig hægt 

væri að hjálpa einstaklingum í þessum aðstæðum að snúa aftur í nám. Hægt er 

að nýta upplýsingar sem þessar í þróun aðferða til að bregðast við 

brotthvarfsvandanum frá annarri átt og styrkja nemendur sem snúa aftur í nám 

til þess að ljúka námi.  

1.1 Skilgreiningar 

Skilgreiningar á brotthvarfi eru mjög misjafnar milli landa og fræðimanna. Þær 

byggja flestar á því að brotthvarf sé það að ljúka ekki ákveðinni tegund náms. 

Oft er miðað við tíma, það er að segja að hafa ekki lokið samfélagslega 

viðurkenndu námi á áætluðum tíma, og oft er miðað við að hafa ekki lokið við 

nám annað en skyldunám við tiltekinn aldur. Sumar skilgreiningar fara eftir 

því hvort einstaklingur hafi lokið námi sem hann hefur á einhverjum 

tímapunkti skráð sig í (Jón Torfi Jónasson og Kristjana Stella Blöndal, 2004, 

bls. 6, Lamb og Markussen, 2011, bls. 4–5).  

Í yfirliti Jóns Torfa Jónssonar og Kristjönu Stellu Blöndal (2004) þar sem 

þau ræða umræðuna í kringum brotthvarf í Evrópu eru nefnd þrjú mismunandi 

atriði sem þarf að hafa í huga við skilgreiningar á hugtakinu. Í fyrsta lagi þarf 

að skoða hvaða skólastig er til umræðu. Það að hætta í grunnskóla er til dæmis 

ólíkt því að hætta í framhaldsskóla. Í öðru lagi þarf að huga vel að því hvaða 

hópar falla innan skilgreiningarinnar, hvort hún eigi að ná yfir þá sem aldrei 

hafa byrjað í skóla (non-starters), þá sem hafa hætt og ekki lokið prófi (drop-

outs) og/eða þá sem hafa tekið hlé frá námi (stop-outs). Í þriðja lagi þarf að 

horfa á þær persónulegu skýringar sem fólk setur fyrir brotthvarfi sínu, svo 

sem minnkaður áhugi á skóla, persónuleg eða félagsleg vandamál eða 

atvinnutilboð. Einnig þarf að tilgreina hvort skoða eigi þá sem skipta um skóla 

eða nám og hvort það teljist til brotthvarfs eða ekki (Jón Torfi Jónasson og 

Kristjana Stella Blöndal, 2004, 6–7).  

Hagstofa Íslands hefur skilgreint brotthvarf sem það að hafa ekki lokið 

námi á framhaldsskólastigi við 24 ára aldur. Innan skilgreiningarinnar falla 

bæði þeir sem hafa aldrei hafið nám á framhaldsskólastigi (non-starters) og 

þeir sem hafa byrjað en hætt aftur (drop-outs) en tölur fyrir hvorn hóp eru 

gefnar upp af Hagstofunni. Ekki er tilgreint hvar hópur nemenda sem tekur sér 

hlé frá námi fellur, en gera má ráð fyrir að hluti hópsins hafi klárað nám fyrir 

24 ára en hluti ekki (Hagstofa Íslands, 2008, bls. 10). Jón Torfi og Kristjana 

Stella nota þessa skilgreiningu en taka einnig saman tölur yfir þá sem hafa tekið 

hlé (Jón Torfi Jónasson og Kristjana Stella Blöndal, 2004, bls. 6, 15). 

Skilgreining OECD er fjölþættari en þeir byggja skilgreiningu sína á fjölda 

brautskráðra eftir fjögur ár (sá fjöldi ára sem þeir skilgreina að nám á 

framhaldsskólastigi eigi að taka) og á fjölda brautskráðra við tiltekinn aldur 

(25 ára). Gagnrýni hefur komið fram á það að miða við tiltekinn fjölda ára 

vegna erfiðleika við samanburð milli landa þar sem skólakerfi eru mismunandi 

og missveigjanleg. Til að koma til móts við það tekur OECD einnig saman 

tölur um námslok í framhaldsskóla eftir sex ár og hafa þar með bætt við tveimur 

aukaárum (OECD, 2012a, bls. 46–52). Fræðimenn eru ekki á eitt sáttir um 

hvort rétt sé að miða við að ljúka námi á „réttum tíma“ og telja það ekki skýra 

brotthvarf nægilega vel. Því eru margir sem vilja miða við tiltekinn aldur líkt 

og Kristjana Stella Blöndal og Jón Torfi Jónasson hafa gert.  

Í þessari rannsókn var brotthvarf skilgreint sem það að hafa ekki lokið námi 

á framhaldsskólastigi við 22 ára aldur. Skilgreiningin tekur því mið af þeim 

tegundum skilgreininga sem hefð hefur myndast fyrir á Íslandi; að miða við 

aldur frekar en fjölda ára. Miðað var við þennan aldur í stað 24 ára eins og víða 

er gert vegna takmörkunar gagnasafnsins sem inniheldur aðeins upplýsingar 

um nemendur fram að þeim aldri. Hér á landi er áætlað að nemendur hefji nám 

í framhaldsskóla 16 ára og er áætlað að það taki átta annir eða fjögur ár að ljúka 

skólanum. Skilgreiningin á brotthvarfi í þessari ritgerð fellur vel að 

skilgreiningu OECD um tveggja ára vikmörk fram yfir hefðbundinn 

námslokatíma. Þessi mismunur getur haft áhrif á samanburð við fyrri 

rannsóknir og verður það tilgreint þegar við á. Auk þessarar skilgreiningar á 

brotthvarfi verða nemendur flokkaðir frekar niður í samræmi við ábendingar 

Jóns Torfa Jónassonar og Kristjönu Stellu Blöndal (2004) eftir námsframvindu 

(hafa aldrei byrjað í námi, hafa tekið sér hlé, hafa hætt námi, hafa lokið námi 

án truflunar).  

Skilgreining á því að taka sér námshlé er að hafa ekki samfellu í námi, það 

er hafa ekki verið skráðir í einhvers konar nám á framhaldsskólastigi að hausti 

í að minnsta kosti eitt ár frá því að þeir hófu nám að 22 ára aldri (eða við enda 

mælinga). Þessum hópi verður svo skipt enn frekar niður í þá sem hafa lokið 

námi við 22 ára og þá sem ekki hafa lokið námi 22 ára.  

1.2 Markmið og tilgátur 

Markmið þessarar rannsóknar er í fyrsta lagi að skoða hversu margir nemendur 

hafa tekið hlé frá námi á framhaldsskólastigi. Í öðru lagi er markmiðið að varpa 

ljósi á hvað einkennir þann hóp og hvort hann sé á einhvern hátt frábrugðinn 

þeim hópi nemenda sem hættir án þess að ljúka námi og þeim sem ljúka 

prófgráðu eftir að hafa stundað samfellt nám. Rannsóknin byggir á 

upplýsingum um námsstöðu 1990 árgangsins við 22 ára, námsárangri þeirra á 

samræmdum prófum í 10. bekk og bakgrunnsupplýsingum sem fengnar voru 

úr spurningalista sem fylgdi PISA könnuninni árið 2006. PISA (Program for 

International Student Assessment) er alþjóðlegri rannsókn á vegum Efnahags- 

og framfarastofnunarinnar (OECD) sem er framkvæmd þriðja hvert ár. 

Notaðar verða upplýsingar um efnislegan, menningarlegan og félagslegan 

bakgrunn, trú á eigin getu í náttúrufræði og hæsta menntunarstig foreldra auk 

upplýsinga um námsstöðu á árunum 1996–2012.  

Rannsóknarspurningarnar eru tvær. Í fyrsta lagi hversu algengt er að taka 

sér hlé frá námi á framhaldsskólastigi, hvað einkennir þennan hóp og á hvaða 

hátt hann er frábrugðinn öðrum nemendahópum innan framhaldsskólastigsins. 

Í öðru lagi verður athugað hvaða áhrif menntunarstaða foreldra, félagslegur 

bakgrunnur nemenda, fyrri námsárangur og trú á eigin getu hefur á hvort að 

nemendur ljúka námi fyrir 22 ára, taki sér hlé frá námi eða ljúki því ekki. Þá 

verður einnig skoðað hvort sömu þættir hafi áhrif á það hvort nemandi ljúki 

námi eða ekki eftir að hafa tekið sér námshlé. 

 

Eftirfarandi tilgátur eru settar fram: 

 Nokkuð stór hluti nemenda hafa tekið hlé frá námi á 

framhaldsskólastigi fyrir 22 ára aldur. 

 Vegna mismunandi viðmiða mælist brotthvarf hærra í samanburði 

við fyrri íslenskar rannsóknir en svipað og tölur frá OECD.  

 Brotthvarf mælist lægra þegar hópur nemenda sem hefur tekið hlé 

frá námi er ekki tekinn með.  

 Karlar eru líklegri til að hafa hætt í námi eða tekið sér hlé frá námi 

en konur. 

 Eftir því sem nemendur eru með hærri efnislega, félagslega og 

menningarlega stöðu, meiri trú á eigin getu og eiga foreldra með 

hærra menntunarstig, því líklegri eru þeir til þess að hafa lokið námi 

22 ára. 

 Eftir því sem nemendur eru með hærri efnislega, félagslega og 

menningarlega stöðu, meiri trú á eigin getu og eiga foreldra með 

hærra menntunarstig, því líklegri eru þeir til þess að hafa tekið hlé 

frá námi frekar en að hafa ekki lokið námi. 

 Eftir því sem nemendur hafa fengið hærri einkunn á samræmdum 

prófum því líklegri eru þeir til þess að hafa lokið námi. 

 Eftir því sem nemendur hafa fengið hærri einkunn á samræmdum 

prófum því líklegri eru þeir til þess að hafa tekið hlé frekar en að 

hafa ekki lokið námi 

 Þeir sem hafa tekið sér hlé frá námi eru ólíklegri til að hafa lokið 

námi við 22 ára aldur. 

 Af þeim sem hafa tekið hlé frá námi á framhaldsskólastigi eru 

konur líklegri en karlar til að hafa lokið því 22 ára. 

 Af þeim sem hafa tekið hlé frá námi á framhaldsskólastigi eru þeir 

sem hafa hærri efnislega, félagslega og menningarlega stöðu, 

foreldra með meiri menntun, trú á eigin getu og hærri einkunnir á 

samræmdum prófum líklegri til þess að ljúka námi. 

2. Fræðilegur bakgrunnur 

2.1 Menntun og framhaldsskólinn 

Aðsókn að skólum hefur verið mikil hér á landi. Frá árinu 2000 hafa 90–95% 

þeirra sem ljúka grunnskóla hafið nám í framhaldsskóla strax haustið eftir. 

Árið 2011 voru tæplega 49 þúsund nemendur skráðir í framhaldsskóla eða 

háskóla hér á landi (Hagstofa Íslands, 2012, bls. 2; Hagstofa Íslands, e.d.e). 

Áhersla á menntamál kemur einnig glögglega fram í stefnuyfirlýsingum 

ríkisstjórna á síðustu árum. Eftir efnahagshrunið árið 2008 tók við ríkisstjórn 

sem lagði sérstaka áherslu á mikilvægi menntunar við endurreisn landsins. 

Menntun væri lykillinn að velferð og velgengni og okkur bæri að varðveita 

menntunarstig þjóðarinnar því það myndi skila sér til lengri tíma (Stjórnarráð 

Íslands, 2009). Í stefnulýsingu núverandi ríkisstjórnar er einnig lögð áhersla á 

eflingu menntakerfisins, að auka fjölbreytileika og að tengja það betur við 

atvinnulífið. Þar er einnig nefnt að fjölbreytilegt skólastarf skili sér beint inn í 

samfélagið allt (Stjórnarráð Íslands, 2013).  

Í 28. gr. Barnasáttmála Sameinuðu þjóðanna, sem hefur verið fullgildur hér 

á landi frá árinu 1992 og lögbundinn frá 2013, segir að öll börn hafi rétt til 

menntunar og að gera eigi ráðstafanir til þess að draga úr brotthvarfi nemenda. 

Börn eru skilgreind sem allir einstaklingar undir 18 ára aldri (Barnasáttmáli 

Sameinuðu þjóðanna, e.d.). Fræðsluskyldu var komið á í lögum um 

framhaldsskóla frá 2008 og samkvæmt henni hafa einstaklingar að 18 ára aldri 

rétt á því að stunda nám í framhaldsskóla (Lög um framhaldsskóla nr. 

92/2008). Það merkir að nemendum er tryggð skólavist í einhverjum 

framhaldsskólanna fram til 18 ára aldurs og njóta þeir forgangs fram yfir eldri 

nemendur við innritun (Magnús Þorkelsson, 2011, bls. 2).  

Mikilvægi menntunar 

Skólastarf hefur tekið gríðarmiklum breytingum á síðustu áratugum í kjölfar 

breytts samfélags. Mikil framþróun hefur orðið í tölvu- og upplýsingamiðlun 

á síðustu árum og áratugum og hefur fólk mun meiri tök á að afla sér 

upplýsinga og eiga í samskiptum við fólk víðsvegar um heiminn en áður var 

mögulegt. Samfélagið fer ekki varhluta af þessum breytingum og hefur 

atvinnulíf til að mynda tekið stakkaskiptum frá því að einkennast fyrst og 

fremst af frumframleiðslugreinum í upphafi síðustu aldar og að 

þjónustugreinum í dag (Gerður G. Óskarsdóttir, 2003, bls. 5–6). 

Skólar hafa einnig tekið breytingum og endurspegla nýjar Aðalnámskrár í 

leik-, grunn- og framhaldsskólum breyttar áherslur samfélagsins og stjórnvalda 

til menntunar. Áherslan hefur færst frá einstökum námsgreinum að 

grunnþáttum menntunar en með því að tileinka sér þessa þætti læra nemendur 

að vera ábyrgir þátttakendur í lýðræðissamfélagi og vera læsir á umhverfi sitt, 

menningu og náttúru. Grunnþættirnir, undirstaða menntunar, eiga samkvæmt 

Aðalnámskrá að vera samfélagsmiðaðir og gefa nemendum tækifæri til þess að 

stuðla að bættu samfélagi og auknu lýðræði og jafnrétti. Gert er ráð fyrir að 

virkt lýðræði virki aðeins ef allir einstaklingar og hópar séu jafnir, mismunun 

sé ekki til staðar og hugað sé að heilbrigði og velferð hvers einstaklings. 

Menntun sé lykillinn að því að koma á slíku samfélagi. Skólarnir eru því ekki 

aðeins fræðslustofnanir þar sem upplýsingar einnar kynslóðar eru færðar til 

þeirrar næstu, heldur eiga skólar og menntun virkan þátt í að skapa nýtt og 

betra samfélag (Mennta- og menningarmálaráðuneyti, 2011, bls. 13–15). Með 

brotthvarfi einstaklingsins frá námi missir hann af þeim tækifærum sem 

menntun hefur upp á að bjóða og á sama tíma missir samfélagið af mikilvægum 

tækifærum til þess að rækta með honum gildi sem talin eru mikilvæg til þess 

að koma á jöfnuði í samfélaginu. 

Áhrif menntunar kemur fram á ýmsum sviðum. Tengsl hafa fundist á milli 

lífslíka og menntunar þar sem lífslíkur eru meiri meðal þeirra sem eru meira 

menntaðir (OECD, 2012a, bls. 209–210. Kosningaþátttaka eykst með aukinni 

menntun í öllum aldurshópum (OECD, 2012a, bls. 209–210), þátttaka í 

sjálfboðavinnu og ánægja með eigið líf eykst eftir því sem menntun er hærri 

(OECD, 2011, bls. 200). Aukin menntun virðist enn fremur vera tengd við 

bætta heilsu, aukna samfélagsvitund, ánægju og minni þátttöku í 

glæpastarfsemi. Þar að auki hækkar tæknistig samfélags með meiri menntun 

sem skilar sér í auknum hagvexti (Eyjólfur Sigurðsson, 2014, bls. 17–19). 

Menntun tengist atvinnu- og efnahagslífi beint. Samkvæmt lögum um 

framhaldsskóla er hlutverk framhaldsskólanna meðal annars að búa nemendur 

undir atvinnulífið og því ætti skólakerfið að reyna að auðvelda ungu fólki í 

samfélaginu að öðlast undirbúning sem stuðlar að bættu atvinnulífi (Félags- og 

tryggingamálaráðuneyti, 2009, bls. 9; Lög um framhaldsskóla nr. 92/2008). 

Tölur um þátttöku á vinnumarkaði sýna að atvinnuþátttaka einstaklinga sem 

hafa ekki lokið framhaldsskólanámi er lægri en þeirra sem hafa lokið einhvers 

konar námi (OECD, 2012a, bls. 128). Stærstur hluti fólks á atvinnuleysisskrá 

hefur ekki lokið annarri menntun en grunnskóla (Félags- og 

tryggingamálaráðuneyti, 2009, bls. 29).  

Reiknaður hefur verið út kostnaður ríkisins vegna brotthvarfs nemenda. Þar 

þarf að taka tillit til tekjutaps vegna þess að nemendur hafa lægri tekjur en þeir 

gætu mögulega haft með betri menntun; fjárhagslegs stuðnings eins og 

atvinnuleysisbóta og annarra þátta eins og verri heilsu og styttri meðalævi. 

Slíkir útreikningar benda til þess að kostnaður íslenska ríkisins vegna 

brotthvarfs nemenda á framhaldsskólastigi hlaupi á milljónum króna á hverju 

ári. Þrátt fyrir mikinn kostnað við að halda úti menntakerfi þá má hugsa um 

slíkar upphæðir sem fjárfestingu sem skilar sér inn í samfélagið seinna, ekki 

síst með því að koma í veg fyrir útgjöld vegna þátta eins og atvinnuleysisbóta  

(Eyjólfur Sigurðsson, 2014, bls. 6–14, 25).  

Þær hugmyndir að hlutverk skóla sé að búa nemendur undir atvinnulífið 

spretta upp úr iðnaðarsamfélaginu og ganga út frá að einstaklingur geti hagnast 

meira eftir því sem skólaganga hans er lengri. Þessi hugmynd hefur sætt 

ákveðinni gagnrýni þar sem hún gengur út frá því að samfélagið sé stöðugt og 

að menntun sem er fengin á einum tímapunkti muni nýtast alla ævi. 

Nútímasamfélagið tekur örum breytingum og erfitt getur verið að henda reiður 

á því hvort að sú þekking sem við búum yfir í dag muni nýtast okkur þegar 

fram í sækir. Þannig getur menntun dagsins í dag úrelst (Gestur Guðmundsson 

og Hulda Karen Ólafsdóttir, 2013, 59–60). 

Það hversu mikil samfélagsleg og einstaklingsbundin áhrif menntun getur 

haft gerir það að verkum að áhugavert er að skoða mögulegar ástæður þess að 

einstaklingur eða hópur einstaklinga hefur ekki tækifæri eða finnur ekki ástæðu 

til þess að nýta sér þá menntun sem í boði er.  

Uppbygging og sveigjanleiki framhaldsskólakerfisins 

Grunnurinn að íslenska framhaldsskólakerfinu var lagður á áttunda áratug 

síðustu aldar þegar eftirspurn eftir skólaplássum fór að aukast. Tillögur voru 

settar fram um sérstakt samhæft framhaldsskólakerfi á öllu landinu á árunum 

eftir 1970. Það var þó ekki fyrr en árið 1988 sem kerfinu var fyrst lýst í heild 

sinni í lögum. Skólarnir voru lengi miðstýrðir eftir sérstakri Aðalnámskrá 

framhaldsskólanna en nú er unnið að afnámi miðstýringarinnar og innleiðingar 

nýrrar námskrár (Magnús Þorkelsson, 2011, bls. 2). Áður voru námsbrautir í 

framhaldsskóla skilgreindar ítarlegar en nú er gert. Með nýrri Aðalnámskrá frá 

2011 er uppbygging námsins sveigjanlegri og aðeins almenn viðmið gefin upp 

fyrir mismunandi brautir í stað ítarlegra viðmiða fyrir hverja braut fyrir sig 

(Árný Helga Reynisdóttir og Ingólfur Ásgeir Jóhannesson, 2013, bls. 4).  

Í dag eru starfræktir 35 framhaldsskólar hér á landi auk þess sem boðið er 

upp á nám á framhaldsskólastigi í fjölda annarra sérhæfðari skóla, þar á meðal 

Landbúnaðarháskóla Íslands, myndlistarskólum í Reykjavík og á Akureyri og 

ýmsum tónlistarskólum (Landbúnaðarháskóli Íslands, e.d.; Mennta- og 

menningarmálaráðuneyti, e.d.b; Myndlistarskólinn á Akureyri, e.d.; 

Myndlistarskólinn í Reykjavík, e.d.; Tónlistarskóli FÍH, e.d.). Aðrir skólar en 

opinberir framhaldsskólar þurfa sérstaka viðurkenningu frá Mennta- og 

menningarmálaráðuneytinu að ákveðnum skilyrðum uppfylltum til þess að fá 

námið eða hluta námsins metið til framhaldsskólanáms (Lög um 

framhaldsskóla nr. 92/2008). Skólarnir eru misjafnir að gerð, sumir bjóða 

aðeins upp á stúdentspróf af bóknámsbrautum, aðrir bjóða upp á úrval 

verknáms og starfsnámsbrauta en aðrir blöndu af bæði bóknáms- og 

verknámsbrautum (Kristjana Stella Blöndal, Jón Torfi Jónasson og Anne-

Christin Tannhäuser, 2011, bls. 235–236). Alls er boðið upp á um það bil 100 

námsbrautir á Íslandi, þar af 87 starfsnámsbrautir (Mennta- og 

menningarmálaráðuneyti, e.d.a). Brautirnar eru misjafnar að lengd en 

samkvæmt Aðalnámskrá frá 2011 skal námsbraut til stúdentsprófs aldrei vera 

minni en 200 framhaldsskólaeiningar (fein) (Mennta- og 

menningarmálaráðuneyti, 2011, bls. 48).  

Lengst af hefur verið áætlað að nám til stúdentsprófs taki fjögur ár en 

Mennta- og menningarmálaráðherra hefur síðustu misseri talað fyrir styttingu 

náms til stúdentsprófs í þrjú ár. Ráðherra segir skilaboð ráðuneytisins vera þau 

að framhaldsskólarnir „skuli vinna að styttingu allra námsbrauta eins og kostur 

er“ og hefur vinna við styttinguna nú verið hafin (Þingskjal nr. 815/2014–

2015). 

Nám í framhaldsskóla er miðað við staðlaðar námseiningar sem eiga að 

standa fyrir vinnuframlag nemandans. Námslok miðast við að hafa lokið 

tilteknum fjölda slíkra eininga á tiltekinni braut og lýkur með 

„framhaldsskólaprófi, starfsréttindaprófi, stúdentsprófi eða öðrum 

skilgreindum námslokum sem geta miðast við tiltekin störf og veitt sérstök 

réttindi þeim tengd.“ (Lög um framhaldsskóla nr. 92/2008). Þrátt fyrir viðmið 

um námslengd er nemandi ekki skyldugur til að taka tiltekinn fjölda eininga á 

hverri námsönn og getur hann því stjórnað að miklu leyti sjálfur hraða námsins 

(Kristjana Stella Blöndal o.fl., 2011, bls. 236).  

Einingakefið gerir framhaldsskólann sveigjanlegan og eiga nemendur 

lögum samkvæmt rétt á að fá fyrra nám metið inn í nýjan skóla eða á nýja 

braut. Þannig er nemendum gert auðveldara að flytja sig milli brauta og skóla. 

Nemandi á bóknámsbraut getur þannig auðveldlega tekið einingar af verk- eða 

listnámsbrautum og nemandi í verknámi bætt við sig einingum til stúdentsprófs 

(Kristjana Stella Blöndal o.fl., 2011, bls. 237–238; Lög um framhaldsskóla nr. 

92/2008). Nemendur virðast nýta sér þennan sveigjanleika og í rannsókn á 

námsgengi og námsframvindu ’75 árgangsins reynist þriðjungur nemenda hafa 

skipt um námsbraut á einhverjum tímapunkti í framhaldsskóla (Jón Torfi 

Jónasson og Kristjana Stella Blöndal, 2002, bls. 14–15).  

Einingakerfið gefur nemendum mikið frelsi til að skipuleggja námið eftir 

sínu höfði og getu auk þess að veita þeim tækifæri til þess að hægja eða hraða 

á námi að vild. Mögulega getur kerfið höfðað til breiðari hóps nemenda með 

því að veita nemendum með námsörðugleika tækifæri á að ljúka prófi á lengri 

tíma og nemendum í aðstæðum þar sem þeir þurfa að vera mikið frá námi, til 

að mynda vegna heilsutengdra vandamála, barneigna eða fjárhagsvandamála, 

tækifæri á að ljúka prófi. Sveigjanleikinn getur því gert námið 

einstaklingsbundnara. Kerfið býður upp á það að nemendur geti auðveldlega 

hætt námi í ákveðinn tíma vitandi að þeir geti snúið aftur hvenær sem er og 

haldið áfram þar sem frá var horfið. Það býður einnig upp á að nemendur geti 

hægt á námsframvindu sinni af einhverjum ástæðum, til að mynda til þess að 

vinna að öðrum hlutum samhliða námi eins og vinnu, en einnig til þess að koma 

til móts við nemendur sem af einhverjum orsökum geta ekki stundað fullt nám.  

Algengt er að nemendur vinni með námi en samkvæmt tölum Hagstofunnar 

voru um 63% námsmanna á aldrinum 16–24 í vinnu árið 2014 (Hagstofa 

Íslands, e.d.b.). Nýleg íslensk rannsókn sýndi að hlutfall ungs fólks sem vann 

með námi var enn hærra á árunum 2007–2008 eða 86% meðal unglinga á 

aldrinum 13–18 ára, en það stafar mögulega af því mikla vinnuframboði sem 

var til staðar á þessum síðustu árum fyrir efnahagshrunið. Þá nefndu unglingar 

að helstu ástæður þess að vinna með námi væri til þess að eignast fé til eigin 

neyslu, að öðlast reynslu sem gæti auðveldað þeim við atvinnuleit að skóla 

loknum (Margrét Einarsdóttir, 2010, bls. 175, 180). Deilt er um áhrif af vinnu 

með námi. Tengslin milli brotthvarfs og vinnu með námi eru ekki skýr og 

virðast margir þættir hafa áhrif þar á. Þó hefur komið í ljós að mikil vinna getur 

dregið nemendur frá skóla, minnkað tíma sem nýttur er í heimanám og aukið 

líkur á að hætta í námi en hófleg vinna virðist ekki hafa jafnskaðleg áhrif (Lee 

og Staff, 2007, bls. 159). 

Í dag ljúka 22% nemenda námi á innan við fjórum árum og þá sérstaklega 

í skólum sem hafa skipulagt sérstakt þriggja ára nám aukalega við hefðbundið 

fjögurra ára nám (Mennta- og menningarmálaráðuneyti, 2014b, bls. 32). 

Stytting náms til stúdentsprófs hefur lengi verið í umræðunni. Tillaga um 

styttingu náms kom fyrst fram í skýrslu sem nefnd um mótun menntastefnu gaf 

út árið 1994 (Menntamálaráðuneytið, 2003, bls. 5). Frá því hefur 

Menntamálaráðuneytið og fleiri aðilar reglulega rætt um styttingu náms og 

gefið út skýrslur og tillögur (Þingskjal nr. 815/2014–2015).  

Íslenska framhaldsskólakerfið hefur þá sérstöðu að engin efri mörk eru sett 

á aldur nemenda. Námið er fyrst og fremst ætlað einstaklingum frá 16 til 20 

ára en aðeins 60% framhaldsskólanema eru á þeim aldri. 30% eru á aldrinum 

21 árs til þrítugs og 10% yfir þrítugu (í Kristjana Stella Blöndal o.fl. 2011, bls. 

241). Þessi mikla aldursdreifing í íslenskum framhaldsskólum gæti tekið 

breytingum á næstu árum en stjórnvöld hafa lagt til breytinga á hámarkstíma 

náms í framhaldsskólum. Nám þeirra sem náð hafa 25 ára aldri myndi falla 

undir sérstakar stofnanir sem kenndu sig við fullorðinsfræðslu, en slíkt kerfi 

hefur þekkst á hinum Norðurlöndunum (Mennta- og menningarmálaráðuneyti, 

2014b, bls. 34).  

2.2 Brotthvarf úr framhaldsskólum 

Eins og áður kom fram hafa rannsóknir sýnt fram á að hlutfall einstaklinga sem 

lokið hafa námi fyrir ákveðinn aldur eða innan tiltekins tímaramma er lágt hér 

á landi. Til þess að varpa ljósi á námsframvindu og námsgengi íslenskra 

nemenda í framhaldsskólum hafa verið gerðar ítarlegar greiningar á nokkrum 

árgöngum. Þar má helst nefna rannsókn á námsgengi ’75 árgangsins árið 2002 

og rannsókn á ’82 árganginum frá 2008. Þessi rannsókn mun taka að einhverju 

leyti mið af þessum fyrri rannsóknum og bera saman við niðurstöður þessarar 

rannsóknar. Í rannsókn á ’75 árganginum kom í ljós að 43% nemenda höfðu 

ekki lokið námi á framhaldsskólastigi við 24 ára aldur (Jón Torfi Jónasson og 

Kristjana Stella Blöndal, 2002, bls. 13). Hlutfallið var öllu hærra hjá ’82 

árganginum eða 58% þegar aðeins nám sem telst lok á framhaldsskólastigi er 

tekið til greina (Hagstofa Íslands, 2008, bls. 6). Brotthvarf virðist því hafa 

minnkað á árunum 1999–2006 þar sem hlutfall þeirra sem lokið höfðu námi 

fór úr tæplega 57% (Jón Torfi Jónasson og Kristjana Stella Blöndal, 2002, bls. 

13) í 62% á þessum árum (Hagstofa Íslands, 2008, bls. 3).  

Þegar horft er á viðmið OECD um brotthvarf kemur í ljós að það er mælt á 

örlítið annan hátt og þarf því að túlka niðurstöður þeirra í samræmi við það. 

Þar er miðað við lok á námi eftir fjögur ár annars vegar og sex ár hins vegar. 

Samkvæmt nýjum tölum frá OECD hafa um 45% nemenda lokið námi á 

framhaldsskólastigi eftir 4 ár og er það svipað og kom fram í rannsókn á ’75 

árganginum. Þegar tveimur árum er bætt við áætlaðan námstíma og miðað er 

við að hafa lokið framhaldsskóla á sex árum hækkar hlutfall þeirra sem hafa 

lokið framhaldsskóla töluvert í flestum löndum. Sömu sögur er þó ekki að segja 

um Ísland. Ólíkt löndum á borð við Lúxemborg þar sem hlutfall útskrifaðra fer 

úr um það bil 40% í rúmlega 70% bætir Ísland aðeins við sig tíu prósentustigum 

og hlutfall nemenda sem lokið hafa námi á sex árum er 58%. Lúxemborg er 

það land sem hefur fæsta útskrifaða nemendur eftir fjögur ár en Ísland vermir 

neðsta sætið meðal þjóða þegar miðað er við að ljúka námi á sex árum. Þetta 

hlutfall hefur staðið í stað frá árinu 2011 (OECD, 2011, bls. 47; OECD, 2014, 

bls. 60). Þó virðast tölurnar benda til þess að brotthvarf hafi minnkað að 

einhverju leyti þótt enn megi gera betur. 

Rannsóknir á brotthvarfi hafa fyrst og fremst snúið að því að finna þær 

ástæður sem liggja að baki því að einstaklingar kjósa að hætta í námi og hvaða 

persónulegu, félagslegu, aðstæðubundnu og kerfisbundnu þættir hafa þar áhrif 

(Mennta- og menningarmálaráðuneyti, 2013, bls. 6–7). Ýmsir einstakir þættir 

hafa verið tengdir við hættu á brotthvarfi, svo sem slakur námsárangur, miklar 

fjarvistir eða skróp, að skipta um skóla og að vinna með skóla. 

Bakgrunnsbreytur eins og kyn, kynþáttur og að vera innflytjandi hafa einnig 

verið tengdar við brotthvarfsáhættu (Rumberger, 2004, bls. 135–137).  

Þegar nemendur eru spurðir sjálfir um ástæður fyrir brotthvarfi sínu nefna 

þeir oftast að þeim hafi leiðst námið, vegna fjárhagsvandræða, vegna barneigna 

eða vegna þess að þeim hafi boðist gott starf. Þá nefna 2% svarenda að það að 

hafa tekið frí frá námi hafi verið mikilvægasta ástæðan fyrir að hafa hætt í 

framhaldsskóla (Jón Torfi Jónasson og Kristjana Stella Blöndal, 2002, bls. 61). 

Svipaðar ástæður fyrir brotthvarfi úr námi koma fram í skýrslu Mennta- og 

menningarmálaráðuneytisins um skráningar á ástæðum brotthvarfs. Þar var 

algengast (17%) að nemendur hefðu farið að vinna, farið í annan skóla (15%) 

eða horfið frá námi vegna andlegra veikinda (12%) (Mennta- og 

menningarmálaráðuneyti, 2014a, bls. 3–4). 

Erfitt getur verið að greina ástæður brotthvarfs og eru ástæður sem 

einstaklingar nefna sjálfir aðeins brot af myndinni. Að öllum líkindum er um 

að ræða flókið samspil margra þátta og hafa margir fræðimenn sammælst um 

að hægt sé að útskýra brotthvarf sem ferli sem hefur verið í gangi mánuðum 

eða árum saman. Þrátt fyrir að nefndir hafa verið afmarkaðir atburðir sem 

orsakir brotthvarfs, líkt og slök mæting eða námsárangur, þá er líklegt að sá 

atburður hafi aðeins verið endapunkturinn á þessu langa ferli og einungis eitt 

brot af myndinni sem hefur verið í mótun jafnvel út alla skólagönguna. 

Einstakir þættir, eins og að skrópa, gætu til dæmis verið afleiðing þess að áhugi 

á skóla er minni og væntingar til skóla og jafnvel menntunar séu litlar. Þá getur 

einnig verið upplifun foreldra af menntun og annað í umhverfinu sem togar í 

nemandann, til að mynda atvinnutækifæri. Þannig geta ýmsar breytur haft áhrif 

hver á aðra og saman stuðlað að því að líkur eru á því hvort nemandi hætti í 

námi eða ekki (Rumberger, 2004, bls. 135–137).  

Tengsl hafa fundist á milli fyrri námsárangurs og brotthvarfs. Samband er 

á milli frammistöðu á samræmdum prófum í íslensku og stærðfræði og  líkindi 

á því að hafa lokið stúdentsprófi. Frammistaða á samræmdu prófi spáir fyrir 

um það hvort nemendur hætti í framhaldsskóla eða ljúki stúdentsprófi. 

Kynjamunur er einnig til á samræmdu prófi í íslensku og eru konur með lága 

einkunn, fimm eða lægra, ólíklegri til að hafa lokið framhaldsskólaprófi en 

karlar með sömu einkunn (Jón Torfi Jónasson og Kristjana Stella Blöndal, 

2002, bls. 19–21). Þá virðast ýmsir þættir tengdir skólanum beint hafa áhrif. 

Þannig getur stefnumörkun skólans sem og staðsetning hans og stærð auk 

samsetningar nemendahóps haft áhrif á brotthvarf (Rumberger, 2004, bls. 140–

143).  

Skuldbinding til skóla og náms (school engagement) er mikilvægur þáttur í 

útskýringum á brotthvarfi nemenda og er einn af grundvallarþáttunum í 

kenningum um brotthvarf sem ferli frekar en einstakan atburð. Skuldbinding 

til skóla byggir bæði á hegðunarlegum og tilfinningalegum þáttum og tekur 

meðal annars til þátttöku nemandans í skólalífi, áhuga á námsefninu og viðhorf 

hans til skóla og náms. Rannsóknir benda til þess að tengsl séu á milli lítillar 

skuldbindingar til skóla og brotthvarfs. Þannig eru nemendur sem hafa litla 

skuldbindingu til náms líklegri til þess að hætta í skóla. Mikilvægt er að skoða 

breytingar á skuldbindingu eftir tíma og tengsl þess við frammistöðu í námi 

(Kristjana Stella Blöndal og Sigrún Aðalbjarnardóttir, 2012, bls. 95–96).   

Hér á landi hefur áhersla verið lögð á bóknám og er oft litið á það sem á 

einhvern hátt merkilegra en verknám. Rannsóknir hafa jafnframt sýnt fram á 

að margir velji bóknám fram yfir verknám þrátt fyrir að áhugasvið liggi 

mögulega annars staðar (Kristjana Stella Blöndal o.fl., 2011, bls. 242). 

Verklegt nám virðist höfða meira til þeirra sem ekki hafa útskrifast úr 

framhaldsskóla 25 ára, en fleiri brotthvarfsnemendur nefna að sér líki betur við 

verklegt nám en bóklegt. Mögulegt er að lítill áhugi hafi spilað inn á 

ákvörðunina um að hætta í námi (Jón Torfi Jónasson og Kristjana Stella 

Blöndal, 2002, bls. 65–66).  

Hvatning frá foreldrum getur haft mikil áhrif en margir upplifa þrýsting um 

að ljúka stúdentsprófi af bóknámsbraut til þess að opna fyrir tækifæri til 

háskólanáms í framtíðinni. Í viðtölum við brotthvarfsnemendur sögðu margir 

að þrátt fyrir pressu foreldranna að standa sig vel í skóla hafi ekki verið 

nægilegur stuðningur heima fyrir hvað varðar aðhald, áhuga og aðstoð við 

námið. Oft hafi þessi hvatning eða pressa komið frá foreldrum sem sjálfir hafa 

ekki bóklega menntun og upplifðu sumir jafnvel að foreldrarnir höfðu gert lítið 

úr eigin menntun og upphafið bóknámið á kostnað verknáms (Gestur 

Guðmundsson og Hulda Karen Ólafsdóttir , 2013, bls. 54). Áhugi á verknámi 

er til staðar og sögðu fleiri nemendur sig hafa áhuga á verklegu námi (43%) en 

bóklegu námi (39%). Þá virðist vera að nemendur sem fengu lægri einkunn á 

samræmdu prófi í íslensku séu líklegri til að hafa áhuga á verklegu en bóklegu 

námi (Jón Torfi Jónasson og Kristjana Stella Blöndal, 2002 bls. 65).  

2.3 Nemendur sem hafa tekið hlé frá námi 

Það virðist vera algengt að nemendur taki sér hlé frá námi í framhaldsskóla hér 

á landi í lengri eða skemmri tíma. Þessir nemendur geta í einhverjum tilvikum 

talist til brotthvarfsnemenda en líklegt er að margir nemendur sem hætt hafa 

námi á einhverjum tímapunkti nái þó að ljúka námi á tilsettum tíma. Athugun 

á námsframvindu ’75 árgangsins sýndi að nemendur höfðu tekið að meðaltali 

einnar og hálfrar annar hlé á meðan á námi stóð. Þeir sem höfðu ekki lokið 

námi en voru skráðir í nám við 24 ára aldur höfðu að jafnaði verið 3 annir í 

hléi frá námi. Þegar teknar voru inn annir þar sem nemandi var skráður í nám 

en hafði ekki lokið neinum einingum var meðalfjöldi anna í hléi enn hærri. 

Frekari greining á aðstæðum þeirra eða einkennum var þó ekki gerð í þessari 

rannsókn. Í sömu rannsókn kom í ljós að nemendur voru að meðaltali 8,6 annir 

að ljúka námi sem áætlað er að taka 8 annir (Jón Torfi Jónasson og Kristjana 

Stella Blöndal, 2002, bls. 34–35).  

Það er mikilvægt að skoða hvað veldur því að íslenskir nemendur eru lengur 

að ljúka framhaldsskólanámi en víða þekkist erlendis og greina einkenni þeirra 

nemenda sem hafa á einhvern hátt óhefðbundna námsframvindu, svo sem þá 

sem hafa hætt og byrjað aftur í námi. Að taka hlé frá námi getur seinkað útskrift 

og gert það að verkum að nemandi nái ekki að ljúka námi á tilsettum tíma. Þó 

er ekki þar með sagt að slíkt þurfi að vera neikvætt og segir rúmlega helmingur 

þeirra sem hætt hafa námi að ákvörðunin hafi verið jákvæð og rétt á þeim tíma 

þegar ákvörðunin var tekin (Jón Torfi Jónasson og Kristjana Stella Blöndal, 

2002, bls. 85). Algengt er að ungt fólk í vestrænum samfélögum í dag nýti 

þessi ár milli unglings- og fullorðinsáranna í margt fleira en nám. Það þykir 

eðlilegt að lifa síbreytilegu lífi; vera stundum í skóla, stundum í vinnu, skipta 

um vinnu og skóla, vera í styttri ástarsamböndum og ferðast. Þetta hefur verið 

kallað „jójó-vegferð“ og gæti þessi þróun verið ein af ástæðum þess hve margir 

nemendur hér á landi kjósa að taka sér hlé frá námi. Það gæti einfaldlega talist 

sjálfsagður valkostur að ljúka ekki námi á samfelldum tíma (Gestur 

Guðmundsson og Hulda Karen Ólafsdóttir, 2013, bls. 49).  

Háar brotthvarfstölur úr íslenskum framhaldsskólum sem hægt er að sjá í 

alþjóðlegum rannsóknum benda ekki endilega til þess að þátttaka í námi sé lítil 

hér á landi. Námsþátttaka virðist vera með öðru sniði en víða þekkist erlendis. 

Fleiri íslenskir nemendur fara í nám seinna á ævinni en víða erlendis og er 

Ísland sérstakt að því leyti. Þegar tölur um þátttöku eldri nemenda í námi eru 

skoðaðar kemur í ljós að hlutfall nemenda á aldrinum 20–29 ára er hvað hæst 

hér á landi af samanburðarlöndum (OECD, 2014, bls. 308, 313). Árið 2012 

voru 34% útskriftanema milli tvítugs og þrítugs og 8% voru 30 ára og eldri 

(Hagstofa Íslands, e.d.a).  

Ástæður fyrir endurkomu í nám 

Sveigjanleiki og frjálsræði framhaldsskólakerfisins er einn af þeim þáttum sem 

talinn er hafa mikil áhrif á brotthvarf nemenda en ekki síður endurkomu þeirra 

í nám. Kerfið er þannig uppbyggt að í stað þess að þurfa að ljúka heilu ári geta 

nemendur safnað saman einingum yfir hverja önn og fyrnast þær ekki þrátt 

fyrir að nemandi taki sér hlé í einhvern tíma. Þannig er nemendum gert mjög 

auðvelt að hætta þegar þeir vilja, enda eiga þeir ekki á hættu að missa þær 

einingar sem þeir hafa nú þegar lokið. Vonast er til að endurskipulagning á 

námstíma niður í þrjú ár og settur hámarkstíma á námi við 25 ára muni skila 

sér í meiri hvatningu nemenda til þess að ljúka námi fyrr (Mennta- og 

menningarmálaráðuneyti, 2014b, bls. 34).  

Á síðustu árum hafa verið gerðar nokkrar viðtalsrannsóknir sem reyna að 

varpa ljósi á hvata fyrir því að koma aftur í framhaldsskólanám eftir brotthvarf. 

Viðmælendur í þessum rannsóknum hafa allir verið yfir 25 ára og margir að 

koma í nám eftir langt hlé. Viðmælendahópurinn er því nokkuð ólíkur 

þátttakendahópi þessarar rannsóknar, en í þessu verkefni er horft á nemendur 

undir 25 ára aldri og þá sem hafa snúið aftur í nám innan mun skemmri tíma. 

Því má vera að einkenni þessa hóps séu að einhverju leyti frábrugðin því sem 

kemur fram í viðtalsrannsóknunum sem hér er um rætt. 

Svanfríður Inga Jónasdóttir (2005) ræddi í meistaraverkefni sínu í uppeldis- 

og menntunarfræði árið 2005 við 16 einstaklinga á milli 25 og 40 ára sem ekki 

höfðu lokið framhaldsskólaprófi. Hún vildi skoða reynslu þeirra af 

skólakerfinu og viðhorf til náms. Þar kom í ljós að viðmælendum fannst 

hvatinn til að fara aftur í nám vera lítill. Þeim fannst að nám væri fyrst og 

fremst auglýst sem eitthvað sem hækkað gæti laun viðkomandi eða aukið 

réttindi. Flestir töluðu þó um að það þyrfti að vera fleira til staðar til að hvetja 

þau til áframhaldandi náms, ekki bara möguleiki á hærri launum. Það væri 

frekar af áhuga en nauðsyn sem þau myndu fara aftur í nám og því þyrfti að 

höfða betur til þess. Námið væri þar að auki oft of kostnaðarsamt og þau þyrftu 

að taka á sig tekjuskerðingu við það að fara í nám. Þrátt fyrir þetta virtust 



18 

margir hafa áhuga til þess að mennta sig meira og þá oft á sínu starfssviði 

(Svanfríður Inga Jónasdóttir, 2005, bls. 59–61). Enn fremur kom á daginn að 

margir höfðu rekið sig á í skólakerfinu, höfðu fallið eða ekki passað inn í 

hefðbundið bóknámsform. Margir sögðu sig hafa prófkvíða sem hamlaði góðu 

gengi og höfðu oft lítinn metnað fyrir náminu (Svanfríður Inga Jónasdóttir, 

2005, bls. 52–54). Einn viðmælandinn sagði til dæmis „það er ekki markmið 

þannig séð að fara í aðra vinnu eða betur launaða, ég meina, það væri æðislegt 

ef það mundi leiða til þess skilurðu, en mér finnst bara, að maður þarf að vera 

þyrstur í að fara að læra…“ (Svanfríður Inga Jónasdóttir, 2005, bls. 59). Út frá 

þessum niðurstöðum er hægt að álykta sem svo að það þurfi að vinna 

sérstaklega að því að gera nám eftirsóknarvert fyrir þessa hópa. Fara þarf í 

frekari greiningu á því hvernig hægt sé að ná betur til þessara einstaklinga og 

hvaða hvata vanti í menntakerfið svo að þessir nemendur geti átt auðveldara 

með að sækja og ljúka námi. 

Í viðtalsrannsókn Huldu Karenar Ólafsdóttur (2012) leitaðist hún við að 

finna það sem hvatti nemendur til að fara aftur í nám eftir 25 ára aldurinn og 

hvort að einhver áhrif af fyrra brotthvarfinu hafi verið til staðar. Ólíkt því sem 

Svanfríður komst að í sinni rannsókn sóttust viðmælendur Huldu Karenar 

frekar í nám til að tryggja betri afkomu. Margir höfðu misst vinnuna í kringum 

efnahagshrunið og virtist sá atburður hafa verið stór þáttur í ákvörðun þeirra 

að fara í frekara nám. Félagsleg hvatning, bæði beint frá fjölskyldu og óbeint 

með því að horfa á vini og samstarfsfélaga ljúka námi, var þeim mikilvægur 

hvati ekki síður en aðstæðubundnir þættir eins og atvinnuleysi (Hulda Karen 

Ólafsdóttir, 2012, bls. 74). Samkvæmt kenningum Alberts Bandura er ein leið 

einstaklinga til að öðlast trú á eigin getu í ákveðnu verkefni að verða vitni að 

öðrum framkvæma verkefnið á áhrifaríkan hátt (Bandura, 1986, bls. 399). 

Þannig gætu þátttakendur í rannsókn hennar hafa styrkst í trú sinni á að geta 

farið í nám líkt og aðrir einstaklingar í þeirra lífi höfðu gert.  

Svo virðist sem margir velji námsleiðir sem ekki henti þeim persónulega 

heldur eitthvað sem þeir telja sig þurfa að skrá sig í annaðhvort vegna foreldra 

eða samfélagslegs þrýstings. Einn lýsti því að honum liði eins og að hafa verið 

„settur á færiband“, að það hafi verið talið sjálfsagt að allir myndu vilja fara 

bóklegu leiðina í gegnum skólakerfið og að það hafi verið litið niður á iðnnám 

(Hulda Karen Ólafsdóttir, 2012, bls. 49–50).  

Rannsóknir benda til mikilvægis þess að nemendur taki ígrundaða 

ákvörðun um námsval sitt þegar þeir hefja nám í framhaldsskóla. Óákveðni og 

óvissa með námsval hefur verið tengt við lága skuldbindingu við nám og skóla, 

lítinn metnað, minni samsömun við skóla og óljósari framtíðarsýn. Óákveðnir 

nemendur höfðu neikvæðari viðhorf til skólans og fannst ekki eins mikilvægt 

að ljúka námi eins og þeim nemendum sem voru ákveðnari með eigið námsval. 

Þá voru óákveðnir nemendur einnig líklegri til þess að skrópa, mæta of seint 

eða mæta illa undirbúnir (Kristjana Stella Blöndal og Bjarney Sif Ægisdóttir, 

2013, bls. 13). Óákveðni eða óánægja með námsval kom fram í 

viðtalsrannsókn Huldu Karenar þar sem margir vildu meina að hefðu þeir valið 

viðeigandi nám hefðu þeir jafnvel ekki lent í sömu vandræðum (Hulda Karen 

Ólafsdóttir, 2012, bls. 49–50). Þetta er í samræmi við niðurstöður á athugun á 

námsgengi ’79 árgangsins þar sem rúmlega helmingur nemenda í verknámi 

hafði á einherjum tímapunkti skipt um nám en aðeins þriðjungur þeirra sem 

útskrifaðist með stúdentspróf (Jón Torfi Jónasson og Kristjana Stella Blöndal, 

2002, bls. 5). Vera má að fjöldi nemenda með áhuga á verknámi hafi í upphafi 

skráð sig í bóknám í upphafi vegna samfélagslegs þrýstings. Þeir hafi ekki fært 

sig yfir í verknám fyrr en að hafa reynt við bóknámið fyrst.  

Óígrundaðar ákvarðanir á námsvali í framhaldsskóla gæti því verið ein af 

ástæðum fyrir því háa brotthvarfi og endurkomu í nám eftir hlé sem til staðar 

er á Íslandi. Möguleg lausn á því vandamáli væri að styrkja starfs- og 

námsráðgjöf innan skólanna og gefa nemendum betra tækifæri til þess að taka 

upplýsta ákvörðun um nám að loknum grunnskóla. Þannig væri hægt að 

minnka hlutfall óákveðinna nemenda í framhaldsskólum (Kristjana Stella 

Blöndal og Bjarney Sif Ægisdóttir, 2013, bls. 13–14).  

Þegar niðurstöður mismunandi rannsókna og skrifa varðandi nemendur sem 

ákveða að hætta í skóla og þá sem ákveða að byrja aftur í námi eru skoðaðar 

kemur í ljós skýr áhersla á að stuðningur sé lykilatriði í hvatningu nemandans 

til að halda áfram námi. Stuðningurinn getur verið beinn og 

einstaklingsbundinn þar sem komið er til móts við nemendur á þeirra 

forsendum (Hjalti Jón Sveinsson og Rúnar Sigþórsson, 2014, bls. 16–18) og 

hefur stuðningur foreldra sérstaklega mikil áhrif (Kristjana Stella Blöndal og 

Sigrún Aðalbjarnardóttir, 2009, bls. 139). Hann getur einnig verið óbeinn og 

byggist þá á fyrirmyndum í lífi einstaklingsins og samfélagslegum viðhorfum 

til náms (Hulda Karen Ólafsdóttir, 2012, bls. 55–56, 83–84).  

Þó er ekki þar með sagt að hægt sé að leysa brotthvarfsvandann einungis 

með auknum stuðningi við nemendur eða öðrum einföldum lausum. Horfa 

verður á brotthvarf í hinu stóra samfélagslega samhengi og spila ýmsar breytur 

þar inn í, bæði félagslegur bakgrunnur nemenda en líka kerfislæg uppbygging 

skólakerfisins. Þrátt fyrir að Ísland komi gjarnan illa út í samanburði við önnur 

lönd og að ekki hafi tekist að minnka brotthvarf þrátt fyrir endurteknar aðgerðir 

þá verður að minnast þess að brotthvarfsnemendur eru ekki týndur hópur 

samfélagsþegna heldur skilar stór hluti hans sér aftur inn í menntakerfið, bara 

örlítið seinna en áætlað hafði verið. Íslenska skólakerfið er mjög opið og frjálst 

en ekki fastmótað af hálfu stjórnvalda eins og víða þekkist. Hafa stjórnvöld því 

frekar lagað sig að þjóðfélaginu en reynt að laga þjóðfélagið að sínum 

áherslum. Vafalaust fylgja þessu bæði kostir og gallar en staðreyndin er sú að 

brotthvarfsnemendur eru að skila sér aftur í nám og okkur ber að fagna þeim 

árangri (Gestur Guðmundsson og Hulda Karen Ólafsdóttir, 2013, bls. 60).  

2.4 Félags- og efnahagslegur bakgrunnur  

Flestir líta á skólann sem stofnun þar sem ætti er að veita öllum nemendum 

sömu þjónustu og sömu tækifæri óháð uppruna þeirra. Þrátt fyrir áherslu á 

jafnan rétt til náms óháð uppruna hefur komið í ljós að félags- og efnahagslegur 

bakgrunnur nemenda hefur mikil áhrif á það hvernig nemendur ná að nýta sér 

tækifæri til náms. Franski félagsfræðingurinn Pierre Bourdieu taldi að ekki 

væri mikið jafnrétti innan skólakerfisins. Hann vildi meina að nemendum væri 

mismunað á grundvelli félagslegs bakgrunns þeirra og það hefði viðhaldið 

mismuni milli stétta í samfélaginu (Bourdieu, 1973, bls. 57–58; Gestur 

Guðmundsson, 2012, bls. 69). Nemendur koma af mismunandi stigum 

þjóðfélagsins inn í skólana og hafa þar af leiðandi haft ólíka reynslu af ýmsum 

menningar- og efnahagslegum fyrirbærum í samfélaginu. Þeir búa að 

mismiklum menningarauði og hafa mismunandi forsendur til þess að skilja og 

nýta sér þá menntun sem er í boði (Bourdieu, 1973, bls. 57–58).  

Samkvæmt Bourdieu er menningarauður (cultural capital) ákveðin 

uppsöfnuð virðing, hæfni, þekking og leikni sem við höfum þjálfað með okkur 

og einkennir okkur í því hvernig við komum fram og tölum. Menningarauður 

byggir einnig á neyslu og eign á ýmsum hlutbundnum menningarverðmætum 

líkt og bókum, tónlist og tækjum, og stofnanabundnum titlum og fyrirbærum 

eins og námsgráðum og stöðuheitum (Berglind Rós Magnúsdóttir, 2006, bls. 

43–44; Bourdieu, 1986, bls. 243). Menningarauður er félagslegt fyrirbæri sem 

tekur mið af því menningarsamfélagi sem einstaklingur elst upp í og byggir á 

því sem samfélagið telur vera virðingarvert og mikilvægt. Miklum 

menningarauði fylgir viðurkenning samfélagsins á virði þínu og gildi og er 

hann því talinn eftirsóknarverður. Til þess að fyrirbæri sé talið mikils virði 

þurfa viðhorf samfélagsins til þess að vera jákvæð og þarf nýting þess í 

samfélaginu að koma sér vel fyrir þann sem býr yfir því (Gestur Guðmundsson, 

2012, bls. 76–78).  

Innan hvers vettvangs í samfélaginu er ákveðið stigveldi til staðar þar sem 

sumir hlutar vettvangsins eru taldir æðri eða virðingarmeiri en aðrir. Til að 

mynda er ákveðið stigveldi innan námsgreina í skólum þar sem sumar 

námsgreinar fela í sér meiri menningarauð en aðrar. Þannig eru stærðfræði og 

náttúrufræðigreinar oftar hærra skrifaðar en list- og verkgreinar og búa þeir 

sem eru góðir í stærðfræði yfir meiri menningarauði en þeir sem eru góðir í 

list- og verkgreinum (Berglind Rós Magnúsdóttir, 2006, bls. 43–44; Bourdieu, 

1986, bls. 243).  

Allir eiga rétt á að sækja menningarviðburði eins og leiksýningar og 

tónleika og sækja nám af hvaða tagi sem er en vegna mismunandi bakgrunns 

okkar og menningarauðs nýtum við tækifæri sem þessi á ólíkan hátt. 

Menningarauður hvers og eins stjórnar því hvernig við nýtum þessi 

menningarfyrirbæri. Menningarauðurinn er því eins konar verkfæri sem gerir 

fólki kleift að innfæra og nýta ákveðna þekkingu en ekki aðra. Skólakerfið 

getur stuðlað að frekari aðgreiningu stéttanna með því að höfða aðeins til 

ákveðinna hópa, oftast til efri stéttanna, með því að tala til þeirra á því máli 

sem þeim hefur verið kennt að túlka. Lægri stéttirnar með annars konar 

bakgrunn og reynslu hafa þá jafnvel ekki lært þessa ákveðnu túlkun og verða 

því af mikilvægum tækifærum (Bourdieu, 1973, bls. 57–58).  

Þrátt fyrir að menningarauður geti safnast upp með reynslu einstaklingsins 

í gegnum ævina þá er grunnurinn að honum lagður við fæðingu og í uppeldinu. 

Foreldrar hafa sinn menningarauð og sitt uppeldi sem mótar þá sem 

uppalendur. Þannig færist menningarauður á milli kynslóða. Nemendur læra 

með félagsmótun ákveðin viðhorf og hugmyndir um skóla og aðgengi að 

menningarverðmætum og -viðburðum fæst oftast í gegnum fjölskyldu. Þannig 

fá sum börn uppeldi sem leiðir til þess að þau mynda jákvæðari viðhorf til skóla 

og náms og eiga auðveldara með að samsvara gildum námssamfélagsins á 

meðan önnur hafa tileinkað sér slæm viðhorf til náms og hafa ekki fengið þau 

verkfæri sem nauðsynlegt er að hafa til þess að geta nýtt sér þá menntun sem 

þau fara í gegnum. Sumir samfélagshópar hefja lífið með meiri menningarauð 

og þurfa ekki að vinna eins mikið til að öðlast sterka stöðu í samfélaginu og 

aðrir. Þeir gætu hafa fæðst inn í vel stæða fjölskyldu og haft aðgang að betri 

kennurum, þekkingu og menningarviðburðum en aðrir (Gestur Guðmundsson, 

2012, bls. 78–79).  

Hægt er að sjá áhrif menningarlegs auðmagns í niðurstöðum ýmissa 

rannsókna. Algengt er að skoða félags- og efnahagslegrar stöðu í 

menntarannsóknum og er PISA rannsóknin ein slík rannsókn. Hægt er að sjá 

sterka tengingu milli þáttarins efnisleg, félagsleg og menningarleg staða í 

PISA-könnuninni og menningarauðs Bourdieu. Í könnuninni frá árinu 2012 var 

breytan skoðuð eftir hæsta menntunarstigi foreldra, virðingarstöðu starfs þeirra 

og veraldlegum eigum á heimili. Það má því segja að þessi hluti PISA 

könnunarinnar sé eins konar aðgerðarbinding á kenningu Bourdieu um 

menningarlegt auðmagn (Fossati, 2011, bls. 398). Niðurstöður á PISA 

könnuninni gefa til kynna tengsl  á milli þjóðfélagsstöðu foreldra og læsi barna 

þeirra í stærðfræði. Þó kom í ljós að sambandið var hvað veikast hér á landi af 

öllum OECD löndunum (Almar M. Halldórsson, Ragnar F. Ólafsson og Júlíus 

K. Björnsson, 2013, bls. 63–64). Jafnframt hefur komið í ljós að foreldrar af 

lægri félags- og efnislegri stöðu eru ólíklegri til þess að ræða um skólamál og 

frammistöðu í skóla en foreldrar af hærri stöðu, en sýnt hefur verið fram á 

tengsl milli frammistöðu í stærðfræði og samskipta við foreldra um skólamál 

(OECD, 2013, bls. 153).  

Menntunarstig foreldra virðist hafa mikil áhrif á árangur barna þeirra í 

námi. Börnum sem eiga mæður sem hafa verið lengi í námi gengur almennt 

betur á samræmdum prófum en þeim sem eiga mæður með minni menntun 

(Amalía Björnsdóttir, Baldur Kristjánsson og Börkur Hansen, 2010, bls. 71). 

Fjölmargar erlendar rannsóknir hafa einnig komist að þeirri niðurstöðu að 

menntunarstig foreldra og sá aðbúnaður sem þeir veita börnum sínum hefur 

gríðarmikil áhrif á frammistöðu þeirra í skóla. Meðal skýringa sem settar hafa 

verið fram á því af hverju menntun foreldranna hefur slík áhrif er að 

langskólagengnir foreldrar veita börnum sínum betri tækifæri til aðlögunar við 

skóla (Pettit, Davis-Kean og Magnusson, 2009, 219–220). Það hvernig 

langskólagengnir foreldrar geta mögulega undirbúið börn sín betur undir 

skólagöngu betur en þeir foreldrar sem hafa minni menntun er dæmi um það 

hvernig mismunun á milli stétta eða samfélagshópa viðhelst í gegnum 

skólakerfið.  

Nýleg þýsk rannsókn skoðaði hvernig félagsleg staða foreldra hafði áhrif á 

þátttöku barna þeirra í framhaldsnámi og hvernig þau áhrif urðu sterkari þegar 

börnin tóku sér hlé frá námi í einhvern tíma. Niðurstöður bentu til þess að 

áform (intention) um að fara í framhaldsnám fyrr á skólagöngu hafði sterk 

tengsl við það hvort nemendur fóru í framhaldsnám og voru áhrifin sterkari ef 

ákvörðun um að halda áfram í námi var tekin síðar á skólagöngunni. Ef 

nemendur tóku sér hlé frá námi var ólíklegra að þeir sem áttu foreldra af lægri 

félags- og efnahagslegri stöðu myndu halda áfram námi líkt og þeir höfðu 

áætlað (Weiss og Steininger, 2013, bls. 199–200).  

Kenningar Bourdieu um menningarauð og sterkar vísbendingar um áhrif 

félagslegs bakgrunns nemenda á námsgengi þeirra bendir til þess að ekki sé 

hægt að horfa fram hjá félagslegum bakgrunni þegar skoða á mismunandi 

nemendahópa. Brotthvarf og það að taka sér hlé frá námi er vísbending um að 

skólinn höfði mögulega ekki eins vel til allra nemendahópa og er hugsanlegt 

að þar spili menningarauður nemandans inn í. Því verður tekið tillit til bæði 

menntunarstöðu foreldra og félagslegs bakgrunns nemenda í þessari rannsókn 

og verða þeir nýttir til þess að varpa ljósi á einkenni nemenda eftir námsstöðu 

þeirra við 22 ára.  

2.5 Trú á eigin getu 

Ein af grunnhugsmíðum í kenningum Albert Bandura er trú á eigin getu (self-

efficacy). Trú á eigin getu felst í því að telja sig geta framkvæmt ákveðið 

verkefni og getur það staðið óháð getu einstaklingsins í viðkomandi verkefni.  

Hann vildi meina að trú á eigin getu skipti gríðarmiklu máli varðandi hvaða 

hegðun við veljum að framkvæma og hverja ekki (choice behavior).  

Trú á eigin getu er því mikilvægur áhrifavaldur í því hvort að einstaklingar 

ákveða að taka að sér verkefni eða ekki. Ákvörðun fólks byggist því ekki 

aðeins á hæfni þeirra til þess að framkvæma verkefnið heldur trú þess á því að 

það geti framkvæmt verkefnið. Einstaklingur með mikla trú á eigin getu gæti 

því tekið að sér verkefni sem er krefjandi vegna þess að hann hefur trú á því 

að hafa hæfnina til þess að leysa það. Annar einstaklingur með jafnmikla hæfni 

til þess að leysa verkefnið en litla trú á eigin getu gæti hins vegar tekið þá 

ákvörðun að taka ekki að sér verkefnið vegna þess að hann treysti sér ekki til 

þess. Þá gæti hann orðið af mikilvægu tækifæri til þess að nýta þessa hæfni 

sína og þjálfa hana upp með því að leysa verkefnið. Of mikil trú á eigin getu 

getur hins vegar gert það að verkum að einstaklingur tekur að sér verkefni 

vegna þess að hann heldur að hann geti klárað það þrátt fyrir að hafa ekki 

hæfnina til þess og mistekist (Bandura, 1986, bls. 391–393). Rannsóknir benda 

til þess að hugtakið eigi við rök að styðjast og hafi sterk tengsl við góða 

frammistöðu í vinnu, við úrlausn vandamála og frammistöðu í skólatengdum 

verkefnum (Bandura, 1986, bls. 391; Stajkovic og Luthans, 1998, bls. 73).  

Vantrú á eigin getu getur haft áhrif á ákvörðun nemenda hér á landi um að 

hætta í námi. Viðmælendur í viðtalsrannsóknum sem rætt var um hér að ofan 

voru oft búnir að ákveða að skólinn hentaði þeim ekki og þeir gætu ekki lært 

ákveðnar námsgreinar. Þeir sneru oft aftur í nám eftir að hafa öðlast trú á að 

þeir gætu mögulega klárað og oft reyndist hæfni þeirra til náms var meiri en 

þeir höfðu upphaflega gert ráð fyrir. Einn viðmælandi talaði um stærðfræðina 

sem „gamlan draug“ sem hún gæti tekist á við með hjálp sambýlismanns síns. 

Þegar upp var staðið þurfti hún ekki á aðstoð að halda en stuðningurinn veitti 

henni trú á að geta lært stærðfræðina (Hulda Karen Ólafsdóttir, 2012, bls. 45, 

63). Trú á eigin getu hefur einnig verið tengd við námsárangur og sýndi íslensk 

rannsókn jákvæða fylgni á milli trúar á eigin getu og námsárangurs í 

grunnskóla. Trú á eigin getu í tiltekinni námsgrein virðist enn fremur standa 

sjálfstætt og er ekki tengd við áhuga nemenda á námsgreininni (Amalía 

Björnsdóttir o.fl., 2010, bls. 72). 

Hjalti Jón Sveinsson gerði árið 2010 rannsókn á brotthvarfi nemenda af 

almennri námsbraut í Verkmenntaskólanum á Akureyri. Áður hafði komið í 

ljós að brotthvarf nemenda var hátt á brautinni. Þau úrræði sem voru í boði 

höfðu ekki náð til nemendanna og var trú þeirra á eigin færni í skóla almennt 

mjög lítil (Hjalti Jón Sveinsson og Börkur Hansen, 2010, bls. 105–106). Í 

kjölfarið var unnið að tilraunaverkefni til þess að ná til nemenda sem töldust í 

hættu á að hætta í námi og var sérstök stutt starfsnámsbraut starfrækt skólaárin 

2011–2012 og 2012–2013 til þess að styðja við þessa nemendur. Þrátt fyrir að 

verkefnið hafi verið smátt í sniðum gaf það góða raun og virtist úrræðið hafa 

náð betur til þessara nemenda en áður hafði verið gert. Meðal annars sem kom 

í ljós var að nemendur höfðu öðlast trú á eigin getu í námi og mældist áhugi 

þeirra á að stunda nám einnig hærri (Hjalti Jón Sveinsson og Rúnar Sigþórsson, 

2014, bls. 16).  

Þar sem færni í raunvísindum er yfirleitt metin verðmætari í samfélaginu en 

færni í verkgreinum, listgreinum og jafnvel félagsgreinum (Berglind Rós 

Magnúsdóttir, 2006, bls. 43–44) er áhugavert að skoða hvort að tengsl komi til 

staðar á milli trúar á eigin getu í náttúrufræði og hvort að nemendur ljúka námi 

eða ekki. Vera má að nemendur sem hafa litla trú á eigin getu í náttúrufræði  

2.6 Rannsóknarspurningar 

Á grundvelli þeirrar umfjöllunar sem hér á undan hefur komið eru eftirfarandi 

rannsóknarspurningar settar fram: Hvað einkennir nemendur sem hafa tekið 

sér hlé frá námi á framhaldsskólastigi á Íslandi og á hvaða hátt eru þeir 

frábrugðnir nemendum sem ljúka námi án hlés eða hætta í námi án þess að 

snúa til baka? 

3. Aðferðafræði 

3.1 Gögn 

Í þessari rannsókn var unnið með gögn sem áður hafði verið aflað fyrir 

doktorsverkefni Þorláks Axels Jónssonar. Gögnin sem um ræðir náðu yfir 

námsgengi þeirra einstakinga sem luku grunnskóla árið 2006 og höfðu tekið 

þátt í PISA könnuninni sama ár. Gögnunum er ætlað að skýra betur tengsl á 

milli félagslegrar stöðu nemenda og hvernig hún tengist námsgengi að loknum 

grunnskóla. Gögnin eru ekki persónugreinanleg og hefur nöfnum skóla einnig 

verið eytt. Gögnin koma frá tveimur stöðum. Frá Hagstofu Íslands komu 

upplýsingar um skólavist 1990 árgangsins sem lauk 10. bekk grunnskóla árið 

2006. Skólavist þátttakenda var athuguð að hausti hvers árs á árunum 2006 til 

2012. Upplýsingar um námsleið og námsstig voru einnig til staðar auk 

upplýsinga um námslok eftir prófgráðum. Jafnframt voru fengnar upplýsingar 

um kyn og búsetu, þar á meðal flutning úr landi.  

Ef nemandi var skráður í nám að einhverju tagi án vitundar Hagstofunnar 

kemur sú skráning ekki fram í þessari rannsókn. Nemandi sem tók hluta af 

námi sínu erlendis, svo sem með skiptinámi, var skráður í íslenskan skóla á 

sama tíma og telst því ekki til þeirra sem hafa tekið sér hlé. Frá 

Námsmatsstofnun voru fengin gögn um námsgengi nemenda á samræmdum 

prófum í tíunda bekk og niðurstöður úr PISA könnuninni frá árinu 2006. Þá 

voru fengnar upplýsingar um félagslegan bakgrunn nemenda (búsetu, menntun 

og störf foreldra og heimilistekjur) sem aflað hafði verið samhliða PISA 

könnuninni.  

Samræmd próf voru lögð fyrir hópinn í byrjun maí 2006 en PISA könnunin 

var lögð fyrir í mars sama ár (Sigurgrímur Skúlason og Finnbogi Gunnarsson, 

2006, bls. 6). Gögn um námsgengi á þessum prófum auk annarra ganga voru 

afhent í maí og júní árið 2014. 

3.2 Þátttakendur 

Upplýsingar voru til staðar um 4919 einstaklinga sem fæddust árið 1990 í 

nemendaskrá Hagstofu Íslands. Undir þennan hóp féllu meðal annars allir þeir 

sem hafa haft búsetu á Íslandi á tímabilinu og eru fæddir 1990, þar á meðal 

skiptinemar sem hafa verið í íslenskum skólum á framhaldsskólastigi í styttri 

eða lengri tíma og íslenskir ríkisborgarar sem hafa flust erlendis og ekki lokið 

grunnskóla hér á landi. Þess rannsókn tók aðeins til þeirra einstaklinga sem 

höfðu tekið samræmdu prófin í íslensku og/eða stærðfræði í 10. bekk og PISA 

könnunina sama ár. Þeim einstaklingum sem ekki féllu undir þessi viðmið var 

eytt úr gagnaskrá fyrir úrvinnslu. Í einhverjum tilvikum höfðu einstaklingar 

aðeins svarað hluta spurninganna úr PISA könnuninni. Ef vantaði of mörg svör 

þannig að ekki var hægt að reikna út heildarstig fyrir hverja breytu var sá 

einstaklingur ekki hafður með í úrvinnslu. Eftir stóðu 3675 þátttakendur. Kyn 

þátttakenda var fengið úr skrám Hagstofu Íslands. Kynjaskipting var nokkuð 

jöfn, stelpur voru 1860 talsins eða 50,6% en strákar voru 1815 eða 49,4%.  

Þátttakendum var skipt í þrjá meginhópa eftir námsstöðu við 22 ára aldur 

árið 2012. Hóp eitt skipuðu nemendur sem höfðu lokið framhaldsskólastigi 

samkvæmt skilgreindum námslokum við 22 ára aldur. Skilgreind námslok 

miðast við að ljúka almennu stúdentsprófi eða stúdentsprófi starfsgreina, 

burtfararprófi eða sveinsprófi í iðn, réttindaprófi starfsgreina eð hæfnisprófi 

framhaldsskóla. Hóp tvö skipuðu þeir nemendur sem höfðu byrjað í námi en 

tekið sér hlé í að minnsta kosti eitt ár. Það eru þeir sem höfðu samfellu í námi 

sínu og voru ekki skráðir í nám í að minnsta kosti eitt ár á árunum 2006–2012. 

Hóp þrjú skipuðu nemendur sem má kalla eiginlega brotthvarfsnemendur. Þeir 

höfðu hætt námi áður en þeir höfðu lokið því og ekki byrjað aftur innan 

tímabilsins. Innan þessa hóps féllu einnig þeir sem aldrei hafa verið skráðir í 

nám á framhaldsskólastigi. Hópur tvö var einnig greindur frekar niður í tvo 

hluta, í þá sem hafa lokið framhaldsskólaprófi við 22 ára aldur og þá sem ekki 

hafa lokið prófi við 22 ára.  

Tafla 1. Skipting þátttakenda í hópa 

Hópur 1 Nemendur sem hafa lokið námi á framhaldsskólastigi 22 

ára. 

Hópur 2 Nemendur sem hafa tekið hlé frá námi. 

 a) Nemendur sem hafa lokið námi 22 ára. 

 b) Nemendur sem hafa ekki lokið námi 22 ára. 

Hópur 3 Nemendur sem hafa ekki lokið námi 22 ára annað hvort 

vegna þess að þeir hafa ekki byrjað í námi eða hætt án 

þess að byrja aftur í námi innan 22 ára.  

 

 

3.3 Mælingar 

Hæsta menntunarstig foreldra (HISCED) 

Menntunarstig foreldra er ein algengasta breytan sem notuð er þegar skoða á 

skólaárangur í samhengi við bakgrunn einstaklinga (Almar M. Halldórsson, 

Ragnar F. Ólafsson, Óskar H. Níelsson og Júlíus K. Björnsson, 2010, bls. 77). 

Menntunarstig foreldra var mælt með nokkrum spurningum þar sem nemendur 

áttu að tilgreina hæsta námsstig sem mæður þeirra og feður höfðu lokið 

(stúdentspróf, iðnnám/verknám, grunnskóla, barnaskóla, ekki lokið 

barnaskóla) og hvort þau höfðu lokið framhaldsnámi á háskólastigi, 

meistaranámi í iðngrein eða framhaldsnámi öðru en háskólanámi. Þessar 

spurningar voru settar saman og búinn til mælikvarði yfir hæsta menntunarstig 

foreldra (HISCED, highest educational level of parents). Alþjóðlegur staðall, 

ISCED-97 (International Standard Classification of Education 1997) var 

notaður til þess að greina og flokka svör nemenda (Almar M. Halldórsson o.fl., 

2010, bls. 79). Þessi staðall var þróaður til þess að geta sett fram upplýsingar 

um mismunandi menntunarstig á skýran hátt og gera þær samanburðarhæfar 

bæði innan og milli landa (UNESCO, 1997, bls. 1). Kvarðinn tók sjö gildi, frá 

0 (ekki lokið námsgráðu) til 6 (HISCED5A og 6, fræðilegt háskólanám eða 

doktorsnám). Stig á kvarða tekur mið af því foreldri sem hefur hærra 

menntunarstig (OECD, 2009, bls. 305). Hægt er að skoða stigskiptinguna og 

frekari lýsingu á íslensku á vef Hagstofu Íslands (Hagstofa Íslands, e.d.d.).  

Efnisleg, félagsleg og menningarleg staða nemenda (ESCS) 

Auk samræmdu prófanna hefur Ísland tekið þátt í PISA könnuninni frá 

upphafi. Henni er ætlað að kanna lestrarhæfni og getu í stærðfræði, 

náttúrufræði og þrautalausnum við 15 ára aldur í mismunandi löndum en sá 

aldur miðast við almenn skólalok í flestum aðildarlöndum OECD. Áhersla er 

mismunandi milli ára en árið 2006 var áhersla lögð á náttúrufræði. PISA 

rannsóknin var fyrst framkvæmd árið 2000 og hefur Ísland tekið þátt frá 

upphafi. Rannsóknin hefur það markmið að styðja við stefnumótun í 

menntamálum í heiminum og varpa ljósi á námsstöðu og samanburð milli 

landa. Árið 2006 voru þátttökuþjóðirnar 57 talsins (Almar M. Halldórsson o.fl., 

2010, bls. 8; Námsmatsstofnun, e.d.). Þar að auki fylgdi PISA könnuninni árið 

2006 spurningalisti sem notaður var til að kanna heimilisaðstæður og bakgrunn 

nemenda, þá sérstaklega félagslegan- og efnahagslegan bakgrunn og menntun 

foreldra ásamt viðhorfum þeirra til náms og einkenni skólastarfs (Almar M. 

Halldórsson o.fl., 2010, bls. 77). 

Efnisleg, félagsleg og menningarleg staða foreldra (index of economic, 

social and cultural status, ESCS) er mælikvarði sem notaður hefur verið í PISA 

könnununum til þess að varpa ljósi á félags- og efnahagslega stöðu nemenda. 

Mælikvarðinn hefur tekið einhverjum breytingum milli ára en árið 2006 

byggði hann á þremur kvörðum: æðsta starfi sem foreldrar gegna (highest 

international socioeconomic index of occupational status), hæsta menntastigi 

foreldra í fjölda ára (highest educational level of parents converted into years 

of schooling) og veraldlegum eigu, á heimili (index of home possessions). 

Mæling á veraldlegum eigum var notuð í stað mælinga á tekjum foreldra sem 

oft er notuð til grundvallar mælingum á félags- og efnahagslegri stöðu. Til 

veraldlegra eigna töldust bæði eigur á borð við heimils- og raftæki og 

menningarlegar eigur eins og bækur, ljóðabækur og málverk. Til veraldlega 

eigna taldist einnig aðstæður til heimanáms svo sem tenging við Internet og 

hvort nemandinn hafði aðgengi að rólegum stað til þess að vinna heimanám 

(Almar M. Halldórsson o.fl., 2010, bls. 83). Þrátt fyrir breytileika í breytum 

sem falla undir skilgreininguna milli ára hefur fylgni reynst mjög há (r = 0,96) 

og virðist því sem þessi breytileiki hafi ekki mikil áhrif á niðurstöður (OECD, 

2007, bls. 333). Breytan gefur stig á bilinu -3 til 3 þar sem 0 stendur fyrir 

meðalstig nemanda í OECD löndunum og staðalfrávikið er 1. Hærra stig 

stendur fyrir hærri efnahagslega, félagslega og menningarlega stöðu (OECD, 

2009, bls. 346).  

Trú á eigin getu í náttúruvísindum (SCIEEFF) 

Sérstök áhersla var á náttúrufræði í PISA könnuninni árið 2006 og voru ýmsar 

mælingar miðaðar við það. Þar á meðal var breytan trú á eigin getu (self-

efficacy), en þar áttu nemendur að svara því hversu auðveldlega þeir teldu sig 

geta svarað spurningum eða framkvæmt verkefni sem voru náttúrufræðilegs 

eðlis. Var kvarðanum snúið svo hærri einkunn merkir meiri trú á eigin getu 

(Almar M. Halldórsson o.fl., 2010, bls. 89). Þrátt fyrir að þessi mæling taki 

aðeins til trúar á eigin getu í náttúruvísindum en ekki íslensku, stærðfræði eða 

öðrum greinum þá er mögulegt að hún gefi ákveðna vísbendingu um almenna 

trú á eigin getu. Áreiðanleiki SCIEEFF er hár eða á bilinu alpha = 0,76–0,88 

í OECD löndunum og mælist hann einna hæstur hér á landi (OECD, 2009, bls. 

324).  

Mat á námsárangri 

Mat á námsárangri í þessari rannsókn miðaðist við niðurstöður á samræmdum 

könnunarprófum í íslensku og stærðfræði í 10. bekk. Prófin eru lögð fyrir af 

Námsmatsstofnun að beiðni Mennta- og menningarmálaráðuneytisins í 

nokkrum námsgreinum í 4., 7. og 10. bekk um allt land (lög um grunnskóla nr. 

91/2008). Tilgangur prófanna er að kanna námsárangur í landinu og veita 

skólum, nemendum og kennurum upplýsingar um hæfni nemenda í 

samanburði við aðra skóla. Þá er markmiðið einnig að skoða að hvaða marki 

námsmarkmiðum hefur verið náð í tilteknu námsfagi (Reglugerð um 

fyrirkomulag og framkvæmd samræmdra könnunarprófa í 4., 7. og 10. bekk 

grunnskóla nr. 435/1999). Prófað var úr málfræði, stafsetningu, lestri, ritun, 

bókmenntum og hlustun á samræmdu könnunarprófi í íslensku. Í stærðfræði 

var prófað úr tölum og aðgerðum, hlutföllum og prósentum, algebru, rúmfræði 

og líkinda- og tölfræði (Sigurgrímur Skúlason og Finnbogi Gunnarsson, 2006, 

bls. 7–8).  

Notaðar voru normaldreifðar heildareinkunnir, svokölluð 

Grunnskólaeinkunn, í þessu verkefni. Sú einkunn hefur verið notuð í opinberri 

úrvinnslu á samræmdum prófum og er talin henta vel til samanburðar milli 

hópa. Grunnskólaeinkunn er gefin á kvarðanum 0–60 með meðaleinkunina 

30,0 og staðalfrávikið 10,0. (Sigurgrímur Skúlason og Finnbogi Gunnarsson, 

2006, bls. 10). Áreiðanleiki samræmdu prófanna í 10. bekk var mikill eða 0,93 

í íslensku og 0,95 í stærðfræði. Áreiðanleiki undirþátta íslensku- og 

stærðfræðiprófanna voru einnig háir eða frá 0,83–0,88 í íslensku og 0,68–0,89 

í stærðfræði (Sigurgrímur Skúlason og Finnbogi Gunnarsson, 2006, bls. 47). 

Hugsmíðaréttmæti prófanna var skoðað með fylgniútreikningum á milli prófa 

og við samræmd próf í 7. bekk. Nokkuð há fylgni kom fram á milli mismunandi 

prófa og voru tengslin milli íslensku og stærðfræði með þeim hæstu. Einnig 

fundust sterk tengsl á milli frammistöðu nemenda í samræmdu prófunum í 7. 

og 10. bekk í íslensku og stærðfræði (Sigurgrímur Skúlason og Finnbogi 

Gunnarsson, 2006, bls. 21–23).  

 

3.4 Rannsóknarsnið 

Rannsóknin var unnin eftir megindlegu (quantitative) rannsóknarsniði þar sem 

einkenni hóps nemenda voru greind út frá tölulegum upplýsingum um hópinn. 

Megindlegar aðferðir ganga út á að skoða samband breyta út frá tölfræðilegri 

greiningu á tölulegum gögnum. Megindlegar aðferðir hafa þann kost fram yfir 

eigindlegar að þær skoða heildarmyndina þar sem þátttakendur eru fleiri og 

auðveldara er að alhæfa niðurstöður á þýði. Greining er yfirgripsmikil en ekki 

er farið eins ítarlega í fáeina þætti líkt og gert er með eigindlegum rannsóknum 

(Creswell, 2012, bls. 13–20).   

Rannsóknin var þýðisrannsókn (cohort study) þar sem upplýsingum var 

safnað meðal sem flestra einstaklinga innan þýðis. Þýði stendur fyrir hóp fólks 

sem hefur sameiginlegt einkenni sem hefur merkingu fyrir rannsóknina. 

Þannig getur þýði verið allir Íslendingar, allar konur eða heill árgangur líkt og 

á við um þessa rannsókn (Creswell, 2012, bls. 142). Flestar rannsóknir byggjast 

á athugun á úrtaki úr þýði þar sem dreginn er út ákveðinn fjöldi hóps úr þýði í 

stað þess að skoða allt þýðið og dregnar eru ályktanir um allan hópinn út frá 

niðurstöðum þessa ákveðna hóps. Þegar val úrtaks er vandað er hægt að draga 

betri ályktanir um allt þýðið. Úrtak er oftast notað þegar erfitt er að ná til alls 

hópsins til dæmis vegna þess að hann er of stór (Creswell, 2012, bls. 142).  

Misauðvelt getur verið að ná til heils þýðis en vegna smæðar íslensku 

þjóðarinnar og ítarlegrar skráningar stofnana eins og Hagstofu Íslands og 

Námsmatsstofnun er möguleikinn fyrir þýðisrannsóknir hér á landi mikill. Til 

að mynda eru árgangar hér litlir, en fjöldi barna á fyrsta aldursári hefur yfirleitt 

verið á bilinu fjögur til fimm þúsund síðasta áratuginn (Hagstofa Íslands, 

e.d.c.). Að safna gögnum um 4000–5000 einstaklinga er mun auðveldara en að 

safna gögnum um heilan árgang í fjölmennu landi þar sem árgangar geta 

jafnvel samanstaðið af milljónum manna.  

3.5 Úrvinnsla gagna 

Flokkun á gögnum og uppsetning tafla fór fram í forritinu Microsoft Excel en 

frekari vinna með breytur og tölfræðileg úrvinnsla fór fram í tölfræðiforritinu 

SPSS. Miðað var við marktektarmörkin alpha = 0,05 en í úrvinnslu kom í ljós 

að marktekt var einnig til staðar við alpha = 0,01. 

Í einhverjum tilfellum vantaði upp á svör við spurningum. Heildarfjöldi 

brottfallsgilda (missing values) á  breytunum var undir 2% í öllum tilvikum 

fyrir utan menntunarstig foreldra. Sá fjöldi ekki nægilegur til að hafa áhrif á 

heildarniðurstöður (Einar Guðmundsson og Árni Kristjánsson, 2011, bls. 147–

148). Meðaltal fyrir normaldreifða heildareinkunn í stærðfræði og íslensku, 

efnislega, félagslega og menningarlega stöðu nemenda og trú á eigin getu í 

náttúrufræði var reiknað og notað í staðin fyrir brottfallsgildi. Munurinn á 

meðaltali breytanna fyrir og eftir að brottfallsgildin voru sett inn var óverulegur 

og ekki er talið að þessi aðferð hafi áhrif á heildarniðurstöður rannsóknarinnar. 

Ekki var fyllt inn í brottfallsgildi fyrir hæsta menntunarstig foreldra.  

Lýsandi tölfræði var notuð til að varpa ljósi á námsstöðu við 22 ára aldur, 

menntunarstig foreldra, fyrri námsárangur og efnislega, félagslega og 

menningarlega stöðu. Athugað var hversu margir höfðu útskrifast með hvaða 

tegund lokaprófa. Kíkvaðratpróf voru notuð til að kanna tengsl á milli hópa 

hvað varðar námsstöðu og þegar kanna átti tengsl á milli hæsta menntunarstigs 

foreldra og námsstöðu. Í einhverjum tilfellum voru hólf í kíkvaðrattöflum með 

væntitíðni undir 5,0 en aldrei þó í svo miklum mæli að það teljist til 

forsendubrests. Forsendur kíkvaðratprófsins sem skoðaði tengsl milli hæsta 

menntunarstigs foreldra og námslok við 22 ára brustu ekki en væntitíðni var 

þó undir 5,0 í 14% tilvika en forsendubrestur miðast við 20%. Þar sem 

forsendur voru nálægt því að bresta og stig kvarðans samræmdust ekki íslensku 

skólakerfi var ákveðið að fella saman fyrstu þrjú gildin. Myndað var gildið 

„grunnskóli“ úr þessum þremur gildum og nær það til allrar menntunar sem 

fallið getur undir grunnskólastigið hér á landi. 

Þar sem útkomubreyta rannsóknarinnar var flokkabreyta sem tók þrjú gildi 

(þrjá hópa) var aðfallsgreining hlutfalla (multinomial logistic regression) 

notuð til að athuga áhrif efnislegs, félagslegs og menningarlegs bakgrunns 

nemenda (ESCS) og fyrri námsárangurs á námsstöðu nemenda við 22 ára 

aldur. 

4. Niðurstöður 

4.1 Námsstaða við 22 ára aldur 

Í töflu 2 má sjá yfirlit yfir námsstöðu nemenda ’90 árgangsins við 22 ára aldur. 

Þar má sjá að um 66% nemenda höfðu lokið námi sem skilgreint er sem 

námslok á framhaldsskólastigi við 22 ára aldur en  34% höfðu ekki lokið námi.  

Langflestir útskrifuðust með stúdentspróf en 80% útskrifuðust með almennt 

stúdentspróf og 7,4% þar að auki með stúdentspróf starfsgreina. Önnur próf 

voru rétt yfir 10%.   

 

Tafla 2. Hlutfall nemenda sem hafa lokið námi 22 ára eftir tegund 

lokaprófs 

  Fjöldi 
Hlutfall 

þátttakenda 

Hafa ekki lokið námi* 1261 34% 

Hafa lokið námi 2414 66% 

 
 

Stúdentspróf, almennt 
 

1968 
 

53% 

 Stúdentspróf starfsgreina 179 5% 

 Sveinspróf úr iðn 96 3% 

 Burtfararpróf úr iðn 66 2% 

 Réttindapróf starfsgreina 39 1% 

 Hæfnispróf framhaldsskóla 66 2% 

*Samkvæmt skilgreindum námslokum á framhaldsskólastigi. 

 

Þegar fjöldatölur eru skoðaðar fyrir hópana eftir námsstöðu (sjá töflu 3) kemur 

í ljós að rúmur helmingur (54,7%) nemenda hafði lokið námi 22 ára án þess að 

hafa tekið sér hlé. Tæplega 30% úrtaksins hafði tekið sér hlé frá námi á 

tímabilinu. Alls höfðu 11% þátttakenda náð að ljúka námi innan þessara 

tímamarka eftir að hafa tekið hlé en tæplega 17% höfðu ekki lokið námi eftir 

hlé. Af þeim sem ekki hafa lokið námi hafa örfáir aldrei verið skráðir í nám 

eða aðeins 1,2% þýðisins. Rúmlega 17% þátttakenda höfðu ekki lokið námi og 

voru það svipað margir og höfðu ekki lokið námi eftir hlé. 

 

Tafla 3. Námsstaða við 22 ára aldur eftir hópum 

 Fjöldi 
Hlutfall 

þátttakenda 

Hafa lokið námi 2009* 55% 

Hafa tekið hlé frá námi 1023 28% 

 þar af lokið námi 405 11% 

 þar af ekki lokið námi 618 17% 

Hafa ekki lokið námi 643 18% 

 þar af hafa byrjað en hætt 598 16% 

 þar af hafa aldrei byrjað 45 1% 

*Meginflokkarnir þrír eru feitletraðir. 

 

Athugað var hvort að kynjamunur væri til staðar eftir meginhópum 

rannsóknarinnar (sjá töflu 4). Niðurstaða kíkvaðratsprófs benti til marktæks 

munar á námsstöðu eftir kynjum. Hægt er að draga þá ályktun að námsstaða 

við 22 ára aldur tengist því af hvaða kyni nemandinn er. Taflan sýnir að mun 

fleiri konur ljúka námi en karlar. Kynjahlutfallið var nokkuð jafnt meðal 

hópsins sem hafði tekið sér hlé frá námi en karlar voru þó aðeins fleiri en konur.  

Tafla 4. Námsstaða við 22 ára eftir kyni 

Námsstaða við 22 

ára 

Kyn  

Konur Karlar Alls 

Lokið námi 59% 50% 55% 

Tekið hlé 27% 29% 28% 

Ekki lokið námi 14% 21% 18% 

Alls 100% 100% 100,0% 

n 1860 1815 3675 

χ2(2, N = 3675) = 41,66, p < 0,001. 

Taflan sýnir skilyrta dreifingu. 

 

Lýsandi tölfræði var skoðuð til þess að varpa ljósi á dreifingu menntunarstigs 

foreldra, efnislegrar, félagslegrar og menningarlegrar stöðu, árangurs á 

stærðfræði og íslensku og trúar á eigin getu alls árgangsins í heild.  

 

 
Mynd 1. Hæsta menntunarstig foreldra þátttakenda (súlurnar eru merktar 

fjölda) 

Um 11% þátttakenda áttu foreldra sem aðeins höfðu lokið grunnskólanámi. 

Stærstur hluti foreldra þátttakenda höfðu að minnsta kosti lokið námi á 

framhaldsskólastigi og hafði helmingur allra foreldranna lokið háskólanámi 

eða öðru framhaldsnámi af einhverju tagi. Mun fleiri foreldrar höfðu lokið 

fræðilegu framhaldsskóla- eða háskólanámi en starfstengdu námi (sjá mynd 1). 

Í töflu 5 má sjá lýsandi tölfræði fyrir frumbreytur rannsóknarinnar utan 

hæsta menntunarstigs foreldra. Einkunnir á samræmdum prófum í stærðfræði 

og íslensku voru rétt yfir meðaltalinu 30 og var staðalfrávik nálægt 10. 

Félagslegur bakgrunnur mældist vel yfir meðaltali OECD landanna, sem var 

0. Sömuleiðis mældist trú á eigin getu í náttúrufræði hærri en meðaltal OECD 

landanna, en þó ekki eins mikið og félagslegur bakgrunnur gerði.  

 

Tafla 5. Lýsandi tölfræði bakgrunnsbreyta fyrir árganginn í heild 

 N Spönn Meðaltal Staðalfrávik 

Samræmd próf í stærðfræði 3675 0–59 30,6 9,5 

Samræmd próf í íslensku 3675 0–60 30,9 9,5 

Félagslegur bakgrunnur (ESCS) 3675 -2,89–3,31 0,78 0,9 

Trú á eigin getu í náttúrufræði 

(SCIEEFF) 
3675 -3,77–3,22 0,13 1,2 

     

4.2 Samanburður milli hópa 

Athuguð voru tengsl milli hæsta menntunarstigs foreldra (HISCED) og 

námsstöðu við 22 ára aldur. Kíkvaðratpróf sýndi marktæka niðurstöðu og er 

því hægt að álykta að samband sé á milli hæsta menntunarstigs foreldra og 

námsstöðu nemenda við 22 ára aldur. 

Til þess að skoða samband breytanna betur voru þær settar í krosstöflu (sjá 

töflu 6). Þar má sjá nokkuð greinileg áhrif menntunarstöðu foreldra á 

námsstöðu við 22 ára aldur. Eftir því sem menntunarstig foreldra hækkaði því 

lægra hlutfall nemenda hafði ekki lokið námi. Á sama hátt jókst hlutfall þeirra 

sem lokið höfðu námi eftir því sem menntunarstig foreldranna hækkaði. Ekki 

eins stór áhrif af menntunarstöðu foreldra komu í ljós meðal þeirra sem tóku 

sér hlé frá námi. Þó virðist tilhneigingin sú að nemendum sem taka sér hlé 

fækki hlutfallslega eftir því sem menntunarstaða foreldra er hærri.  

 

Tafla 6. Námsstaða hópanna við 22 ára aldur eftir hæstu menntunarstöðu 

foreldra 

 Hæsta menntunarstig foreldra  

Námsstaða Grunnskóli 
Framhalds-

skólanám, 

starfstengt 

Framhalds-

skólanám, 

fræðilegt 

Háskólanám, 

starfstengt 

Háskóla-

nám, 

fræðilegt 
Alls 

Lokið námi 34% 46% 50% 53% 69% 55% 

Tekið hlé 35% 34% 32% 30% 18% 28% 

Ekki lokið 

námi 
31% 20% 16% 17% 12% 17% 

Alls 100% 100% 100% 100% 100% 100% 

n  406 210 1191 659 1175 3641 

χ2(8, N = 3641) = 202,985, p < 0,001. 

Taflan sýnir skilyrta dreifingu. 
   

 

Í töflu 7 má sjá meðaltöl í samræmdum prófum í stærðfræði og íslensku og 

meðaltal fyrir efnislega, félagslega og menningarlega stöðu og trú á eigin getu 

í náttúrufræði eftir hópum. Þar kemur í ljós hærri meðaleinkunn í stærðfræði 

og íslensku meðal þeirra sem lokið hafa námi, lægri einkunnir meðal þeirra 

sem tekið hafa sér hlé frá námi og lægstu einkunnirnar meðal þeirra sem hætt 

hafa í námi. Þegar tölur yfir efnahagslega, félagslega og menningarlega stöðu 

(ESCS) eru skoðaðar kemur í ljós að í öllum tilvikum er félagsleg staða 

hópanna vel yfir OECD meðaltalinu 0. Hæst er meðaltalið í hópi þeirra sem 

hafa lokið námi en lægst meðal þeirra sem ekki hafa lokið námi. Sá hópur 

nemenda sem hafa tekið hlé eru í öllum tilvikum á milli hinna hópanna tveggja 

og alltaf undir meðaltali. Trú á eigin getu í náttúrufræði (SCIEEFF) hópsins í 

heild er yfir OECD meðaltalinu 0 en þegar hver hópur fyrir sig er skoðaður er 

trú á eigin getu í náttúrufræði aðeins yfir meðaltali hjá hópnum sem lokið höfðu 

námi en rétt undir meðaltali í hinum hópunum tveimur. Munur á hópunum er 

þar mun minni en hvað varðar hinar breyturnar.  

 

Tafla 7. Lýsandi tölfræði bakgrunnsbreyta eftir hópum 

Námsstaða 22 

ára 
Fjöldi (N) 

Samræmt 

próf í 

stærðfræði 

meðaltal 

(sf*) 

Samræmt 

próf í 

íslensku 

meðaltal 

(sf*) 

ESCS 

meðaltal 

(sf*) 

SCIEEFF 

meðaltal 

(sf*) 

Lokið námi 2009 34,7 (8,2) 35,0 (8,2) 0,96 (0,8) 0,33 (1,0) 

Tekið hlé 1023 27,1 (8,4) 27,5 (8,3) 0,59 (0,8) -0,05 (1,2) 

Ekki lokið 

námi 
643 23,4 (8,2) 23,9 (8,5) 0,49 (0,9) -0,21 (1,3) 

Alls 3675 30,6 (9,5) 30,9 (9,5) 0,78 (0,9) 0,13 (1,2) 

*Staðalfrávik 

 

Aðfallsgreining hlutfalla (multinomial logistic regression) var framkvæmd til 

þess að kanna áhrif efnislegs, félagslegs og menningarlegs bakgrunns nemenda 

(ESCS), trúar á eigin getu (SCIEEFF) og fyrri námsárangurs á námsstöðu við 

22 ára aldur. Þar sem áður komu fram tengsl á milli kyns og námsstöðu var 

kynjabreytan höfð með í líkaninu til þess að hægt væri að stjórna fyrir áhrif 

hennar.  

Forspá líkansins í heild var marktæk og bendir það til þess að minnsta kosti 

ein af frumbreytunum fimm, einkunn á samræmdu prófi í stærðfræði, einkunn 

á samræmdu prófi í íslensku, efnahagsleg, félagsleg og menningarleg staða 

nemenda (ESCS), trú á eigin getu (SCIEEFF) og kyn hafi haft áhrif á 

námsstöðu við 22 ára aldur. Líkanið í heild segir ekki til um hver breytanna 

hafi áhrif og því eru áhættustuðlar og marktektarpróf fyrir hallastuðla hverrar 

breytu fyrir sig skoðað og ályktað um áhrif einstakra breyta þegar stjórnað er 

fyrir áhrif hinna breytanna í líkaninu. 

 Wald-próf fyrir hallastuðla kyns og samræmdra prófa í íslensku og 

stærðfræði var marktækt á samanburði hópanna sem tóku hlé frá námi og luku 

ekki námi. Wald-próf fyrir hallastuðla samræmdra prófa í íslensku og 

stærðfræði og félagslegs bakgrunns (ESCS) var marktækt á samanburði 

hópanna sem tóku hlé frá námi og luku námi. Önnur Wald-próf voru ekki 

marktæk og því er hægt að álykta að þær breytur hafi ekki áhrif á námsstöðu 

við 22 ára aldur. 

Í töflu 8 má sjá  áhættuhlutfall og öryggisbil áhættuhlutfallsins fyrir 

samanburð milli hópanna. Áhættuhlutfallið sýnir að eftir því sem nemendur 

voru með hærri einkunn á samræmdu prófi í íslensku og stærðfræði því líklegri 

voru þeir til þess að hafa lokið námi en að hafa tekið hlé. Nemendur með hærri 

einkunn á samræmdu prófi í íslensku og stærðfræði voru jafnframt líklegri til 

þess að hafa tekið sér hlé en að hafa ekki lokið námi. Mjög lítill munur var á 

áhrifum milli þessara tveggja prófa. 

 Áhrif hærri efnislegrar, félagslegrar og menningarlegrar stöðu (ESCS) kom 

aðeins fram þegar hópar þeirra sem höfðu lokið námi og þeirra sem höfðu tekið 

hlé frá námi voru bornir saman. Þannig voru þeir sem höfðu hærri félagslega 

stöðu líklegri til þess að hafa lokið námi en að hafa tekið hlé. Félagsleg staða 

hafði ekki áhrif á það hvort að nemandi hafði tekið hlé eða hafði ekki lokið 

námi. Trú á eigin getu í náttúrufræði hafði í engum tilfellum áhrif á námsstöðu. 

Taflan sýnir einnig að karlar voru líklegri en konur til þess að hafa ekki lokið 

námi í samanburði við að hafa tekið hlé frá námi. Enginn kynjamunur fannst á 

því hvort að nemendur höfðu lokið námi eða tekið hlé. 

 

Tafla 8. Samband bakgrunnsbreyta og hættu á brotthvarfi í samanburði 

við þá sem tekið hafa hlé 

 Lokið námi Ekki lokið námi 

 
Áhættuhlutfall 

(OR) 
Öryggisbil 

Áhættuhlutfall 

(OR) 
Öryggisbil 

Samræmd próf í 

STÆ** 
1,07 1,06–1,09 0,96 0,94–0,98 

Samræmd próf í ÍSL** 1,06 1,04–1,07 0,98 0,96–0,99 

Félagslegur bakgrunnur 

(ESCS) 
1,23 1,11–1,34 - - 

Trú á eigin getu í 

náttúrufræði (SCIEEFF) 
- - - - 

Kyn (karl)** - - 1,37 1,11–1,69 

χ2(10, N = 3675) = 1224,734, p < 0,00.  

*Borið saman við þá sem hafa tekið hlé. 

**Marktekt við α = 0,01. 

4.3 Nemendur sem hafa tekið hlé frá námi 

Hér á undan hefur verið gerður samanburður á milli þriggja meginhópa 

rannsóknarinnar. Hér á eftir fer fram frekari greining á hópnum sem hefur tekið 

sér hlé frá námi. Bornir verða saman hópar nemenda sem hafa lokið námi á 

framhaldsskólastigi þrátt fyrir hlé og nemenda sem ekki hafa lokið námi á 

framhaldsskólastigi eftir hlé. Í töflu 3 má sjá fjölda nemenda sem hafði tekið 

hlé frá námi á árunum 2006 til 2012. Þeir voru samtals 1023 eða 28% 

þátttakenda. Þar af voru 405 sem höfðu lokið námi eftir hlé eða 40% og 618 

sem ekki höfðu lokið námi eftir hlé eða 60%.  

Athugað var hvort það að hafa ekki samfellu í námi, það er að hafa ekki 

stundað nám samfellt frá upphafi til enda (hvort sem endi markast við námslok 

eða ekki) hafði áhrif á það hvort nemendur höfðu lokið prófi við 22 ára aldur 

eða ekki. Marktækur munur var á hópunum og við athugun á hlutfallstölum í 

krosstöflu er hægt að draga þá ályktun að samfella í námi hafi sterk tengsl við 

námslok við 22 ára aldur. Þá hafði ósamfella í námi, það að hafa einhvern tíman 

tekið sér hlé, sömuleiðis sterk tengsl við það að hafa ekki lokið námi 22 ára 

(sjá töflu 9). Því er hægt að segja að mun algengara sé að nemendur hafi ekki 

lokið námi 22 ára hafi þeir tekið sér hlé frá námi. 

 

Tafla 9. Tengsl á milli samfellu í námi og lokum á framhaldsskóla við 22 

ára 

 Samfella í námi  

Námslok við 22 ára Samfella Ekki samfella Alls 

Lokið námi 77% 40% 67% 

Ekki lokið námi 23% 60% 33% 

Alls 100% 100% 100,0% 

n  2607 1023 3630 

χ2(1, N = 3675) = 463,1, p < 0,001. 

Taflan sýnir skilyrta dreifingu. 

 
 

Þátttakendahópnum sem hafði tekið sér hlé frá námi (og hafði því ekki 

samfellu í námi) var skipt í tvennt eftir námsstöðu þeirra við 22 ára aldur. Það 

var gert til þess að varpa ljósi á það hvort fyrri námsárangur eða bakgrunnur 

hefði tengsl við það hvort að námshléið hafi seinkað útskrift þeirra eða ekki. 

Áður hafði komið í ljós að kynjaskipting var nokkuð jöfn meðal þeirra sem 

höfðu tekið hlé frá námi (sjá töflu 4). Kíkvaðratpróf var framkvæmt til þess að 

athuga hvort kynjamunur væri til staðar innan hópsins eftir því hvort nemendur 

höfðu lokið námi eða ekki við 22 ára aldur. Prófið var marktækt og því er hægt 

að álykta sem svo að kynjamunur sé til staðar. Karlar voru mun líklegri til að 

hafa ekki lokið námi, eða 70,2% á móti 39,8% þeirra sem hafa lokið námi. 

Nánast enginn munur var til staðar hjá konum og hafði rúmlega helmingur ekki 

lokið námi en tæplega helmingur lokið því (sjá töflu 10).  

 

Tafla 10. Námsstaða nemenda sem tóku hlé frá námi eftir kyni. 

Námslok við 22 ára 

Kyn  

Konur Karlar Alls 

Lokið námi 50% 30% 40% 

Ekki lokið námi 50% 70% 60% 

Alls 100% 100% 100% 

n 500 523 1023 

χ2(1, N = 1023) = 42,633, p < 0,001 

Taflan sýnir skilyrta dreifingu. 
  

 

Þegar tengsl milli menntunarstigs foreldra og námsstöðu þátttakenda við 22 

ára voru skoðuð kom í ljós marktækur munur. Við frekari athugun á sambandi 

breytanna (sjá töflu 11) má sjá að sambandið er ekki jafn línulegt og það var 

þegar skoðuð voru áhrif menntunarstöðu foreldra á námsstöðu við 22 ára meðal 

alls þátttakendahópsins. Hlutfallslega færri nemendur sem áttu foreldra sem 

lokið höfðu starfstengdu námi, bæði á framhalds- og háskólastigi, höfðu lokið 

námi en þeir sem áttu foreldra sem lokið höfðu fræðilegu framhalds- eða 

háskólanámi. Þá var hlutfall nemenda sem lokið höfðu námi svipað meðal 

þeirra sem áttu foreldra sem lokið höfðu starfstengdu námi og þeirra sem höfðu 

aðeins lokið grunnskólanámi. Enginn munur kom fram á nemendum sem áttu 

foreldra sem lokið höfðu starfstengdu framhaldsskólanámi og grunnskólanámi.  

Tafla 11. Námsstaða nemenda sem tóku hlé frá námi eftir hæstu 

menntunarstöðu foreldra 

 Hæsta menntunarstig foreldra  

Námsstaða Grunnskóli 
Framhalds-

skólanám, 

starfstengt 

Framhalds-

skólanám, 

fræðilegt 

Háskólanám, 

starfstengt 
Háskólanám, 

fræðilegt 
Alls 

Lokið námi 31% 31% 43% 34% 49% 40% 

Ekki lokið 

námi 
69% 69% 57% 66% 51% 60% 

Alls 100% 100% 100% 100% 100% 100% 

n  144 72 383 197 216 1012 

χ2(4, N = 1012) = 20,436, p < 0,001.     

Taflan sýnir skilyrta dreifingu.     

 

Allsherjarpróf var framkvæmt fyrir áhrif einkunna í samræmdum prófum í 

stærðfræði og íslensku, efnislegrar- félagslegrar og menningarlegrar stöðu 

(ESCS), trúar á eigin getu í náttúrufræði (SCIEEFF) og kyns á námsstöðu 

nemenda. Allsherjarprófið var marktækt og voru áhrif hverrar breytu fyrir sig 

því athuguð betur.  

Í töflu 12 má sjá áhættuhlutfall og öryggisbil áhættuhlutfallsins fyrir áhrif 

bakgrunnsbreyta á námsstöðu þeirra sem hafa tekið sér hlé frá námi. Þar má 

sjá að marktækni var aðeins til staðar fyrir áhrif einkunna í stærðfræði og 

íslensku og kyns en ekki fyrir áhrif félagslegs bakgrunns og trúar á eigin getu. 

Því er hægt að álykta að félagslegur bakgrunnur nemenda og trú á eigin getu í 

náttúrufræði hafi ekki tengsl við það hvort nemendur sem hætt hafa í námi og 

byrjað aftur ljúki námi eða ekki við 22 ára aldur. Kynjamunur var til staðar og 

var hættan 46% meiri fyrir karla en konur að hafa ekki lokið námi 22 ára þegar 

stjórnað hafði verið fyrir áhrif annarra breyta. Eftir því sem árangur á 

samræmdum prófum í stærðfræði og íslensku var betri því líklegra var fyrir 

nemendur að hafa lokið námi þrátt fyrir hlé.  

Tafla 12. Samband bakgrunnsbreyta og hættu á brotthvarfi meðal 

nemenda sem tóku hlé frá námi 

  

Áhættuhlutfall 

(OR) 
Öryggisbil 

Samræmd próf í STÆ* 1,08 1,05–1,10 

Samræmd próf í ÍSL* 1,05 1,02–1,08 

Félagslegur bakgrunnur 

(ESCS) 
- - 

Trú á eigin getu í 

náttúrufræði (SCIEEFF) 
- - 

Kyn (karl) 0,46 0,34–0,61 

χ2(5, N = 1012) = 206,803, p < 0,001. 

*Marktekt við α = 0,01 

5. Umræða 

Tilgangur þessarar rannsóknar var að varpa ljósi á eina af hliðum 

brotthvarfsvandans sem ekki hefur fengið mikla athygli í umræðum og 

skrifum, þá nemendur sem tekið hlé frá námi í framhaldsskóla. Þetta eru 

nemendur sem hafa af einhverjum ástæðum tekið sér hlé frá námi en snúið 

aftur og hefur hluti þeirra jafnvel lokið námi innan þess tímaramma sem 

rannsóknin náði yfir, eða fyrir 22 ára aldur. Athugað var hversu algengt er að 

nemendur hafi tekið sér hlé frá námi en ákveðnar vísbendingar eru til staðar 

um að þetta sé nokkuð algengt (Jón Torfi Jónasson og Kristjana Stella Blöndal, 

2002, bls. 34–35). Þá var skoðað hvort þessi nemendahópur væri á einhvern 

hátt frábrugðinn þeim sem höfðu lokið námi án þess að taka sér hlé og þeim 

sem ekki höfðu lokið námi. Efnislegur, félagslegur og menningarlegur 

bakgrunnur nemenda, hæsta menntunarstig foreldra og trú á eigin getu var 

skoðuð auk einkunna á samræmdum prófum í íslensku og stærðfræði í 10. bekk 

og reynt var að varpa ljósi á áhrif þessara bakgrunnsbreyta á námsstöðu við 22 

ára aldur. 

Þegar félagsleg staða árgangsins var skoðuð í heild reyndist árgangurinn 

standa vel að vígi í samanburði við mörg önnur lönd. Þetta er ekki einskorðað 

við þann tiltekna árgang sem þessi rannsókn tekur til heldur virðist vera sem 

félagslegur bakgrunnur nemenda sé almennt mjög góður hér á landi og hafa 

greiningar á niðurstöðum PISA könnunarinnar sýnt að jöfnuður milli skóla hér 

meiri en víðast annars staðar (Almar M. Halldórsson o.fl., 2010, bls. 31). 

Menntunarstig foreldra var. Um 90% þátttakenda áttu foreldra sem höfðu lokið 

að minnsta kosti námi á framhaldsskólastigi en stór hluti hafði einnig lokið 

námi á háskólastigi. Það er mikilvægt að hafa staðreyndir sem þessar í huga 

þegar verið er að skoða áhrif af félags- og efnahagslegum aðstæðum á milli 

einstaklinga hér á landi. Langflestir nemendur hér á landi búa við góðar félags- 

og efnahagslegar aðstæður og almennt mikla menntun foreldra og byggist 

samanburðurinn milli mismunandi félagslegrar stöðu kannski fyrst og fremst 

efri hluta félagslegra aðstæðna, samanburðurinn er fyrst og fremst milli þeirra 

sem búa við ágætar félagslegar aðstæður miðað við þá sem búa við mjög góðar 

félagslegar aðstæður.  

5.1 Námsstaða ’90 árgangsins við 22 ára aldur 

Viðmið um brotthvarf var töluvert þrengra hér en áður hefur þekkst eða við lok 

á námi 22 ára í stað 24 ára eins og venjan er að miðað við. Þetta gerir 

samanburð á milli rannsókna erfiðari. Þó má gera ráð fyrir að með þrengri 

skilgreiningu mælist brotthvarf hærra en áður. Væntanlega bætist í hóp þeirra 

sem lokið hafa námi eftir því sem tíminn líður enda hefur komið í ljós að fjöldi 

nemenda eru komnir vel á þrítugsaldur þegar þeir útskrifast úr framhaldsskóla 

(Hagstofa Íslands, e.d.a). Samt sem áður gefa niðurstöður þessarar rannsóknar 

til kynna að hlutfallslega fleiri nemendur fæddir 1990 hafi lokið námi en áður 

hefur mælst. Hlutfallið fór úr 57% í ’79 árganginum (Jón Torfi Jónasson og 

Kristjana Stella Blöndal, 2002, bls. 13) í 62% í ’82 árganginum (Hagstofa 

Íslands, 2008, bls. 3) og í 66% í ’90 árganginum. Sú tilgáta að brotthvarf mælist 

hærra í þessari rannsókn en áður á Íslandi stóðst því ekki.  

Gert hafði verið ráð fyrir að þessi þrengri viðmið skiluðu sér í lægra hlutfalli 

þeirra sem lokið höfðu námi en raunin var. Áhugavert væri í framhaldinu að 

athuga hversu mikið hærra hlutfallið mælist í ’90 árganginum ef miðað væri 

við 24 ár líkt og gert var varðandi hina árgangana. Niðurstöðurnar eru ekki síst 

áhugaverðar í ljósi þess að hlutfallstölur þeirra sem hafa lokið námi eru hærri 

en nýjust tölur OECD benda til. Þar var brotthvarf skilgreint sem það að ljúka 

ekki námi á 6 árum, en það er sami fjöldi ára og er miðað við í þessari rannsókn 

ef gert er ráð fyrir því að nemendur séu á 16. ári þegar þeir hefja fyrst nám á 

framhaldsskólastigi. Ef tilhneigingin er í þá áttina að brotthvarf er að minnka 

eins og samanburður milli ’79 og ’82 árgangsins gefur til kynna þá ættu nýjustu 

tölur að sýna enn hærra hlutfall þeirra sem lokið hafa námi. Það er ekki svo 

heldur eru hlutfallstölur þessarar rannsóknar um átta prósentustigum hærri en 

nýjust tölur OECD gefa til kynna (OECD, 2014, bls. 60). Það gæti verið að 

þessi árgangur skeri sig að einhverju leyti frá öðrum árgöngum og standi á 

einhvern hátt betur en aðrir gera.  

Rannsóknin gaf til kynna að mjög algengt er að nemendur taki sér hlé frá 

námi. Um þriðjungur nemenda hafði tekið sér námshlé á tímabilinu og hafið 

aftur nám fyrir 22 ára aldur. Því er hægt að segja að sú tilgáta að nokkuð stór 

hluti nemenda hafi tekið sér námshlé hafi staðist. Þegar þessi fjöldi nemenda 

er lagður saman við þann fjölda sem hefur hætt án þess að ljúka námi kemur í 

ljós að tæplega helmingur allra framhaldsskólanema hefur á einhverjum 

tímapunkti hætt í námi í framhaldsskóla. Að sama skapi hefur aðeins 

helmingur nemenda stundað nám samfellt fram að námslokum. Það verður þó 

að teljast jákvætt að meiri hluti þeirra sem hafa hætt námi kjósi að hefja aftur 

nám. Þegar þessi hópur nemenda hafði verið aðgreindur frá 

brotthvarfsnemendum og nemendum sem ljúka námi eftir samfellt nám kom í 

ljós að brotthvarf hækkaði. Tilgátan að brotthvarf væri lægra þegar 

nemendurnir sem tóku hlé voru teknir til hliðar stóðst því ekki. Talið hafði 

verið að þessi hópur nemenda útskýrði stærri hluta af brotthvarfsvandamálinu 

en hann reyndist gera.  

Örfáir höfðu aldrei hafið nám á framhaldsskólastigi eða um 1,2% 

þátttakenda. Þetta lága hlutfall kemur ekki á óvart en á síðustu árum hafa 

langflestir skráð sig í nám í framhaldsskólum strax að loknum grunnskóla 

(Hagstofa Íslands, e.d.e.). Mikil áhersla er lögð á nám og menntun í 

samfélaginu og virðist það skila sér í mikill aðsókn nemenda í ýmsar 

námsleiðir á framhaldsskólastigi. Í ljósi þess hve margir kjósa að hætta, burtséð 

frá því hvort þeir hefja svo nám aftur eða ekki, er spurning hvort að nemendur 

finni sig knúna til að skrá sig í framhaldsskóla þrátt fyrir að ýmsar ástæður geri 

það að verkum að skólaganga þeirra sé ekki vænleg til árangurs. Ástæðurnar 

gætu verið félagslegar eða aðstæðubundnar. Kannski hafa nemendur ekki 

skýra sýn á hvað þeir vilji starfa við í framtíðinni eða hafa haft slæma reynslu 

af skólakerfinu. Áhugaleysi gæti einnig verið að spila inn í sem og aðrir 

persónulegir þættir hjá nemandanum. 

Rannsóknir sem kannað hafa viðhorf nemenda til náms benda til þess að 

nemendur eru oft ekki skráðir í þá tegund náms sem þeim líkar best við (Jón 

Torfi Jónasson og Kristjana Stella Blöndal, 2002, bls. 83). Það gæti verið ein 

ástæða þess að nemendur virðast ekki finna sig í því námi sem þeir eru skráðir 

í. Mögulega eru nemendur að nýta sér tímann á milli þess sem þeir hætta og 

byrja aftur í námi til þess að átta sig betur á því hvað þeir læra og prófa nýja 

hluti. 

Sú tilgáta að karlar séu líklegri en konur til að hafa ekki lokið námi stóðst 

en þessi kynjamunur hefur komið fram í mörgum fyrri rannsóknum (Hagstofa 

Íslands, 2008, bls. 3; Jón Torfi Jónasson og Kristjana Stella Blöndal, 2002, bls. 

15–16; OECD, 2014, bls. 61) en þó ekki öllum (Mennta og 

menningarmálaráðuneyti, 2013b, bls. 5). Karlar eru jafnframt líklegri til að 

hafa ekki lokið námi en að hafa tekið sér hlé frá námi. Mögulega stafar þessi 

kynjamunur að hluta til af því að fleiri karlar en konur kjósa að stunda iðnnám 

og þekkt er að meðalaldur við útskrift úr iðnnámi er hærri en þekkist úr 

bóknámi (Hagstofa Íslands, e.d.a). Sú tilgáta að karlar væru líklegri til að hafa 

tekið sér hlé frá námi stóðst ekki heldur kom í ljós að kynjamunur var enginn. 

Athugun á menntunarstöðu foreldra gaf einnig til kynna að mun algengara 

var að nemendur áttu foreldra sem lokið höfðu fræðilegu námi en starfstengdu 

og samkvæmt því virðist áhersla á bóknám ekki vera ný af nálinni. Eins og 

fyrri rannsóknir hafa bent til (Jón Torfi Jónasson og Kristjana Stella Blöndal, 

2002, bls. 13–15) höfðu langflestir þeirra sem lokið höfðu námi útskrifast með 

stúdentspróf af einhverju tagi en mun færri með lokapróf í iðn- eða 

starfsgreinum. 

5.2 Samanburður nemenda sem tekið hlé frá 

námi við aðra nemendahópa 

Tilgáturnar um að eftir því sem nemendur voru með hærri félagslega stöðu, 

meiri trú á eigin getu og áttu foreldra með meiri menntun væru þeir líklegri til 

að hafa lokið námi, og að nemendur sem hafa tekið hlé séu líklegri en þeir sem 

hafa hætt til þess að hafa hærra gildi á fyrrgreindum breytum, stóðust að hluta 

til. Menntunarstaða foreldra hafði skýr áhrif á það hvort að nemendur hefðu 

lokið námi eða ekki. Eftir því sem foreldrar höfðu meiri menntun, þeim mun 

líklegra var að nemendur höfðu lokið námi. Athyglisvert var að skoða áhrif 

menntunarstigs foreldra meðal jaðarhópanna tveggja, þeirra sem áttu foreldra 

með minnstu menntunina og þeirra sem áttu foreldra með mestu menntunina. 

Áberandi hátt hlutfall nemenda með hæsta menntunarstig foreldra, eða rétt um 

70%, höfðu lokið námi 22 ára og var hlutfall þeirra sem höfðu tekið hlé frá 

námi eða ekki lokið námi einnig áberandi lægst. Nánast enginn munur var á 

því hvort nemendur höfðu útskrifast 22 ára eða ekki meðal þeirra sem áttu 

foreldra sem höfðu eingöngu lokið skyldunámi. Áhrif af menntunarstöðu 

foreldra kom fram á annan hátt meðal þeirra sem höfðu tekið sér hlé frá námi. 

Þar kom í ljós að nemendur sem áttu foreldra sem höfðu starfstengt nám voru 

líklegri en þeir sem áttu foreldra með fræðilegt nám til að hafa tekið sér hlé frá 

námi, burtséð frá því hvort nám foreldra var á framhaldsskóla- eða 

háskólastigi. Fyrri rannsóknir hafa sýnt fram á mikilvægi menntunar foreldra 

á námsgengi barna þeirra og eru þessar niðurstöður því í takt við þær (Amalía 

Björnsdóttir o.fl., 2010, bls. 66). 

Niðurstöður bentu ekki til þess að trú á eigin getu hefði tengsl við 

námsstöðu nemenda. Kenningar um trú á eigin getu benda til þess að þetta sé 

mikilvægur þáttur þegar einstaklingur þarf að ákveða hvort hann eigi að takast 

á við krefjandi verkefni eða ekki (Bandura, 1986, bls. 391–393). Þetta er einn 

af þeim þáttum sem nefndir hafa verið í tengslum við seiglurannsóknir og á 

hlut í því að einstaklingur nær árangri í því sem hann tekst á við. Mikilvægi 

trúar á eigin getu kemur hvað helst fram í menntarannsóknum þar sem hún 

þykir lykilatriði bæði í árangri og hvatningu nemenda til þess að halda ótrauðir 

áfram í skóla (Benard, 2004, bls. 23–24). Fyrri rannsóknir höfðu auk þess bent 

til tengsla á milli trúar á eigin getu og þess að þrauka áfram í námi þrátt fyrir 

hættu á brotthvarfi og við það að hefja aftur nám eftir hlé (Hjalti Jón Sveinsson 

og Rúnar Sigþórsson, 2014, bls. 16; Hulda Karen Ólafsdóttir, 2012, bls. 45). 

Ein af ástæðum þess að ekki hafa fundist tengsl á milli trúar á eigin getu og 

námsstöðu gæti verið að í þessari rannsókn tók trú á eigin getu aðeins mið af 

náttúrufræði. Því hafi hún ekki haft alhæfingargildi yfir á almenna trú á eigin 

getu í námi. Mögulega hefðu niðurstöður orðið aðrar ef aðeins þeir 

einstaklingar sem stunduðu nám á náttúrufræðibrautum eða hugðu á 

raungreinanám í framtíðinni hefðu verið skoðaðir. Það væri áhugavert að 

skoða. 

Tengslin á milli félagslegrar stöðu nemenda og námsstöðu komu nokkuð á 

óvart en enginn munur var á félagslegri stöðu þeirra sem ekki höfðu lokið námi 

og þeirra sem höfðu tekið sér hlé frá námi. Eftir því sem félagsleg staða 

nemenda var betri voru þeir hins vegar líklegri til að hafa lokið námi en tekið 

sér hlé frá námi. Þegar þessar niðurstöður eru settar í samhengi við kenningar 

um menningarauð fólks er hægt að velta því fyrir sér hvort að þessir nemendur 

sem ekki mælast með háa félagslega stöðu standi halloka í skólakerfinu að 

einhverju leyti. Mögulega hafa þeir minni menningarauð en nemendur sem 

koma af félags- og efnahagslega sterkari heimilum og hafa jafnvel alist upp við 

aðstæður þar sem ekki er eins mikil áhersla lögð á að ljúka löngu námi. Þá er 

hægt að tengja þessar niðurstöður við þá kenningu að fjölskyldur reyni að 

viðhalda félagslegri stöðu í samfélaginu og hvetja foreldrar börn sín til þess að 

ljúka að minnsta kosti jafn löngu námi og þeir sjálfir hafa gert. Samkvæmt 

henni er meiri hvatning til staðar fyrir þá nemendur sem eiga langskólagengna 

foreldra til þess að ljúka framhaldsskólanámi og þeir eru ólíklegri til þess að 

hætta námi (Weiss og Steininger, 2013, bls. 191). Það gæti þá einnig skýrt þá 

niðurstöðu þessarar rannsóknar að svo yfirgnæfandi hluti nemenda sem áttu 

langskólagengna foreldra höfðu lokið námi. 

Þrátt fyrir að fyrri námsárangur hafi haft tengsl við námsstöðu nemenda við 

22 ára aldur voru áhrifin mismikil eftir því hvaða hóp var miðað við. Líkt og 

fyrri rannsóknir hafa bent til (Jón Torfi Jónasson og Kristjana Stella Blöndal, 

2002, bls. 19–21) voru niðurstöður þessarar rannsóknar þær að eftir því sem 

einkunnir á samræmdum prófum í 10. bekk voru hærri því líklegra var að 

nemendur hefðu lokið námi. Nemendur voru mun líklegri til að hafa lokið námi 

en að hafa tekið hlé og líklegri að hafa tekið hlé en að hafa hætt námi eftir því 

sem fyrri námsárangur var betri. Því er hægt að segja að tilgáturnar, að þeir 

sem höfðu fengið hærri einkunn á samræmdum prófum í stærðfræði og 

íslensku væru líklegri til að hafa lokið námi og til að hafa snúið aftur í nám 

eftir að hafa hætt, standist.  

5.3 Hvað hefur áhrif á námslok nemenda sem 

hafa tekið hlé frá námi 

Það að ekki skuli hafa komið fram munur á félagslegri stöðu þeirra sem hætta 

í námi og þeirra sem hætta og byrja aftur gefur vísbendingu um að félagsleg 

staða hafi aðeins áhrif á það að nemendur hverfi frá námi. Eitthvað annað 

útskýrir það hvers vegna nemendur ákveða að snúa aftur í nám. Líklega eru 

ýmsir verndandi þættir og seigla þar að hafa áhrif en Hulda Karen Ólafsdóttir 

ræddi meðal annars um hvata til endurkomu í nám í meistaraverkefni sínu 

(Hulda Karen Ólafsdóttir, 2012, bls. 55). Til þess að reyna að leiða í ljós 

hvernig aðstæður hafa áhrif á ákvörðun nemenda að snúa aftur í nám var 

nemendahópnum sem hafði tekið sér hlé skipt upp eftir því hvort þeir hafi lokið 

námi eða ekki við 22 ára aldur.  

Tilgáta þess efnis að þeir sem hafi tekið sér hlé frá námi séu ólíklegri til að 

hafa lokið námi 22 ára stóðst. Rannsóknin leiddi í ljós að þeir sem hafa 

samfellu í námi, það er að hafa stundað nám frá upphafi til enda tímabilsins 

hvort sem endinn markast við námslok á framhaldsskólastigi eða ekki, eru 

miklu líklegri til að hafa lokið námi en þeir sem ekki hafa samfellu í námi. 

Aðeins um 40% þeirra sem höfðu tekið sér hlé frá námi höfðu lokið 

framhaldsskólastigi 22 ára en 77% þeirra sem höfðu ekki tekið sér hlé frá námi. 

Hlé frá námi var skilgreint sem það að hafa ekki verið skráður í nám að vitund 

Hagstofu Íslands að hausti á árunum 2006–2012. Það ætti ekki að koma 

neinum á óvart að þeir sem hafa tekið sér hlé frá námi eru ólíklegri til að hafa 

lokið námi þegar miðað er við jafn skamman tíma og til 22 ára. Ef miðað er 

við hin hefðbundnu fjögur ár sem nám til stúdentsprófs ætti að taka þá hafa 

nemendur aðeins tvö ár upp á að hlaupa til þess að sinna öðrum erindum en 

skóla eða dreifa námi sínu á ef þeir vilja ná að útskrifast 22 ára.  

Tilgátan um að konur væru líklegri til að hafa lokið námi eftir að hafa tekið 

hlé stóðst. Fyrri rannsóknir höfðu sýnt að fleiri konur en karlar útskrifast úr 

framhaldsskóla 22 ára (Hagstofa Íslands, 2008, bls. 4) og studdu niðurstöður 

þessarar rannsóknar það. Þrátt fyrir að þessi rannsókn hafi bent til þess að 

kynin séu jafn líkleg til að hafa tekið sér hlé frá námi, þá kom í ljós að 70% 

karla sem höfðu hafið nám að nýju eftir hlé höfðu ekki lokið því við 22 ára 

aldur. Þennan mun má ekki sjá meðal kvennanna sem einnig höfðu hafið nám 

eftir hlé en helmingur þeirra hafði lokið námi og helmingur ekki við 22 ára 

aldur.  

Líkt og í tilgátu um forspá menntunarstöðu foreldra, félagslegrar stöðu 

nemenda, fyrri námsárangurs og trúar á eigin getu á námsstöðu við 22 ára aldur 

innan alls hópsins, var tilgáta sett fram um forspá þáttanna á það hvort nemandi 

sem hafði tekið sér hlé frá námi hefði lokið því 22 ára. Þessi tilgáta stóðst 

einnig aðeins að hluta til, þar sem ekki komu fram tengsl við félagslegan 

bakgrunn og trú á eigin getu. Af bakgrunnsbreytunum virðist því aðeins 

menntunarstaða foreldra og fyrri námsárangur hafa áhrif á það hvort að 

nemendur sem hafa tekið sér hlé ljúki námi eða ekki.  

Þegar horft er á fyrri námsárangur virðist hann hafa mikil áhrif á það hvort 

nemandi hafi tekið sér hlé frá námi eða ekki. Eftir því sem fyrri námsárangur 

var meiri því líklegra var að nemandi hefði lokið námi þegar hann skráði sig 

aftur í nám eftir hlé. Áhrifin voru meiri fyrir stærðfræði en íslensku. Þegar áhrif 

menntunarstöðu foreldra voru skoðuð fyrir hópinn í heild kom í ljós að þau 

voru með örlítið öðrum hætti meðal hópsins sem tók sér hlé en meðal hinna 

hópanna. Börn foreldra sem lokið höfðu starfstengdu námi voru líklegri en 

börn foreldra sem lokið höfðu fræðilegu námi til að taka sér hlé. Frekari 

athugun á þessum hópi nemenda sem höfðu tekið hlé gaf til kynna að þeir 

nemendur voru ekki aðeins líklegri til að hafa tekið sér hlé heldur voru þeir 

einnig ólíklegri til að hafa lokið námi eftir að hefja aftur nám á 

framhaldsskólastigi. Mögulega búa nemendur sem eiga foreldra sem lokið hafa 

fræðilegu námi að frekari hvatningu eða jákvæðari viðhorfum til náms og það 

skili sér beint til þeirra við hvatningu til að ljúka námi. Þessi hvatning gæti 

verið bein, þar eð foreldrarnir hafi persónulega reynslu af því að ljúka bóklegu 

framhaldsskólanámi og hafi því mögulega betri innsýn inn í það sem börn 

þeirra eru að fást við. Hugsanlega eru svipaðir þættir hér að verki líkt og áður 

hafði verið útskýrt í tengslum við áhrif af menntunarstöðu foreldra á hlutfall 

þeirra nemenda sem luku námi án þess að taka sér hlé. Þannig væru fjölskyldur 

enn að reyna að viðhalda félagslegri stöðu sinni með því að hvetja börnin til 

þess að ljúka að minnsta kosti jafn löngu námi og foreldrarnir, jafnvel þótt að 

eitthvað hafi komið upp á og börnin tekið sér hlé frá námi í einhvern tíma 

(Weiss og Steininger, 2013, bls. 191).  

Þrátt fyrir að niðurstöður leiddu í ljós áhrif af menntunarstöðu foreldra, þá 

virðist efnisleg, menningarleg og félagsleg staða nemenda ekki hafa áhrif á það 

hvort þeir luku námi eftir að hafa byrjað aftur. Eins og kom fram hér á undan 

virðist efnisleg, félagsleg og menningarleg staða ekki hafa áhrif á það hvort 

nemandi hóf nám eftir hlé eða ekki. Samanburður milli þeirra sem höfðu tekið 

sér hlé og lokið námi og þeirra sem höfðu tekið hlé og ekki lokið námi sýndi 

heldur ekki fram á áhrif af félagslegri stöðu. Kjósi nemendur að hefja aftur 

nám eftir hlé hefur félagsleg staða þeirra í heild því ekki áhrif á það hvort þeir 

ljúki námi eða ekki.  

5.4 Samantekt 

Í flestum tilvikum er gert ráð fyrir því að framhaldsskólanám sé fjögurra ára 

nám þrátt fyrir að uppi séu áform um styttingu náms í þrjú ár (Mennta- og 

menningarmálaráðuneyti, 2014b, bls. 3; Þingskjal nr. 815/2014–2015). 

Raunveruleikinn er þó sá að innan við helmingur kvenna og þriðjungur karla 

ljúka námi á fjórum árum og aðeins 66% nemenda hafa lokið námi 22 ára að 

aldri, eða sex árum eftir að flestir hefja nám. Það er mun lægra en þekkist í 

öðrum OECD löndunum (OECD, 2014, bls. 60). Samkvæmt niðurstöðum 

þessarar rannsóknar virðist brotthvarf hafa minnkað hér á landi en tölur um 

nýrri árganga leiða þó ekki í ljós að svo sé. Það er mögulegt að ’90 árgangurinn 

sé óhefðbundinn að einhverju leyti án þess að nákvæmar skýringar séu til 

staðar af hverju það stafar. 

Í rannsókninni kom einnig í ljós að tæplega helmingur nemenda hafði hætt 

í framhaldsskóla á einhverjum tímapunkti en sem betur fer virðast margir snúa 

til baka og ná jafnvel að ljúka námi 22 ára þrátt fyrir hlé. Fyrri námsárangur, 

menntunarstaða foreldra og félagsleg staða nemenda virtist hafa áhrif á það 

hvort nemandi hafi hætt í skóla eða ekki og voru nemendur líklegri til þess að 

hafa hætt í námi eftir því sem efnahagsleg, félagsleg og menningarleg staða 

þeirra var lægri og fyrri námsárangur slakari.  

Áhugavert er að þessi félagslegi bakgrunnur eða bakland nemenda hafði 

ekki áhrif á það hvort nemendur sneru aftur í nám eftir að hafa hætt eða ekki. 

Svo virðist vera sem félagsleg staða komi því ekki við hvort nemandi kjósi að 

hefja nám aftur. Sterkur félagslegur bakgrunnur nemenda og há þjóðfélagsleg 

staða hafa lengi vel verið álitin verndandi þættir og farnast nemendum af hærri 

stéttum samfélagsins gjarnan betur í skólakerfinu. Bourdieu talaði um að 

skólakerfið mismuni nemendum af lægri stigum á kerfisbundinn hátt og væri 

þáttur í því að viðhalda aðskilnaði stéttanna í samfélaginu (Bourdieu, 1973, 

bls. 57–58; Gestur Guðmundsson, 2012, bls. 69). Vera má að þar hafi Bourdieu 

haft á réttu að standa, en svo virðist sem nemendur af lægri félagslegri stöðu 

mæti einhvers konar mótlæti innan framhaldsskólakerfisins eða þrýstings frá 

samfélaginu sem gerir það að verkum að þeir eru líklegri til að hætta í námi. 

Þetta mótlæti eða misrétti innan skólakerfisins virðist þó ekki hafa nein áhrif 

umfram það að hætta upprunalega í námi.  

Þegar nemendurnir ákveða að snúa aftur í nám eftir hlé hefur þessi 

bakgrunnur ekki lengur áhrif og virðast nemendur því jafnari við endurkomu 

en þeir voru áður. Mögulega búa þeir yfir eða búa við ákveðna verndandi þætti 

sem verji þá gegn áhrifum af bakgrunni þeirra. Trú á eigin getu virðist þó ekki 

vera sá verndandi þáttur sem hefur hér áhrif. Að minnsta kosti ekki trú á eigin 

getu í náttúrufræði. Trú á eigin getu hafði hvorki áhrif á það hvort nemendur 

höfðu hætt né tekið sér hlé frá námi, og meðal þeirra sem höfðu hafið aftur 

nám hafði trú á eigin getu heldur ekki áhrif á það hvort að nemendur lykju 

náminu eða ekki. 

Rannsóknin leiddi í ljós að sérstaða nemendahópsins sem hætti og byrjaði 

aftur í námi lá fyrst og fremst í því að ef þau höfðu hætt á annað borð þá virðist 

bakgrunnur þeirra ekki skipta máli hvort þau næðu að ljúka námi eftir að hafa 

byrjað aftur nám eða ekki. Betri námsárangur hafði einhverja forspá um að 

hafa lokið námi 22 ára en áhrif af námsárangri voru ekki eins sterk og á áhrifum 

þess hvort að nemandi hafði hætt námi eða ekki. Karlar voru líklegri til þess 

að hafa ekki lokið námi en ekki er vitað hvort það stafi af því að þeir séu 

almennt lengur að ljúka námi eða taki lengri hlé en konur. Þar getur einnig 

spilað inn í að fleiri karlar kjósa að stunda verknám en konur og að nemendur 

í verknámi útskrifast almennt seinna en nemendur í bóknámi. Þannig gæti þessi 

mikli mismunur milli kynjanna stafað að einhverju leyti af því að 

aldursviðmiðin voru lægri í þessari rannsókn en mörgum öðrum rannsóknum. 

Staða drengja innan skólakerfisins hefur oft komið upp í umræðum og hafa 

jafnvel komið upp hugmyndir um að skólakerfið sé á einhvern hátt kvenlægt, 

þannig að drengir eigi þar erfitt uppdráttar. Frekari greining á stöðu kynjanna 

innan framhaldsskólanna og afrakstur náms þeirra bendir þó til þess að þessi 

mynd sé ekki svo einföld og er áhrifasvið kynjanna hugsanlega aðeins 

mismunandi innan skólakerfisins (Þorgerður Einarsdóttir og Berglind Rós 

Magnúsdóttir, 2005, bls. 215).  

Þegar helstu niðurstöður eru dregnar saman má sjá að þrátt fyrir hátt 

brotthvarf í samanburði við önnur lönd þá búum við að því að fjölmargir 

nemendur snúa aftur í nám þrátt fyrir að hafa áður hætt. Þrátt fyrir áhrif ýmissa 

áhættuþátta sem einstaklingar búa við en hafa lítil áhrif á sjálfir, svo sem 

menntun foreldra, kyn og félagsleg staða, þá snúa þeir til baka og reyna aftur 

við skólann. Áhersla á og hvati til náms virðist mjög mikill hér á landi, sem 

sést á tölum um yfirgnæfandi fjölda þeirra sem halda áfram í námi eftir 

skyldunám í grunnskóla og fjölda þeirra sem snúa aftur í nám þrátt fyrir að 

hafa hætt áður.  

Nemendur búa að ákveðnum menningarauði sem virðist hafa áhrif á líkur 

þess að hætta í námi eða ekki, þegar tillit hafði verið tekið til þátta sem þekkt 

er að hafi áhrif á brotthvarf. Það ríkir greinilega einhver félagslegur mismunur 

í skólakerfinu, hvort sem hann búi í kerfinu sjálfi eða hjá fjölskyldum 

nemenda. Þessi mismunur hefur áhrif á ákvörðun nemenda að hætta í námi en 

mismunurinn hverfur þegar nemendur kjósa að snúa aftur í nám. Íslenskir 

nemendur virðast búa að ákveðinni seiglu sem hjálpar þeim að snúa aftur og 

takast aftur á við nám, og fyrir marga að ljúka því þrátt fyrir mótlæti. Mikil 

menntun foreldra virðist vera verndandi þáttur og ljúka hlutfallslega fleiri 

þeirra sem eiga langskólagengna foreldra námi eftir hlé. Félagslegur 

bakgrunnur hafði hins vegar ekki áhrif og verður það að teljast jákvætt að 

félags- og efnisleg staða nemenda dragi ekki úr tækifærum þeirra til að öðlast 

meiri menntun.  

6. Lokaorð 

Fram til þessa hefur skort megindlega greiningu á aðstæðum og einkennum 

nemenda í framhaldsskóla sem hafa tekið sér hlé frá námi. Tilgangur þessarar 

rannsóknar var að reyna að varpa ljósi á þennan nemendahóp og hvernig hann 

tengist brotthvarfsvandanum. Reynt var setja þessa tilhneigingu íslenskra 

nemenda á framhaldsskólastigi í samhengi við uppbyggingu 

framhaldsskólakerfisins og kenningar um áhrif menningarauðs á það hvernig 

nemendur geta nýtt sér kerfið.  

Rannsóknin tók til heils árgangs Íslendinga en nokkrar slíkar greiningar á 

heilum árgangi hafa verið gerðar áður. Í þessari rannsókn var ekki farið eins 

ítarlega í greiningu á námsstöðu og áður, heldur frekar reynt að skoða þann 

hóp sem litla umfjöllun hefur fengið í fyrri árgangarannsóknum (sjá Hagstofu 

Íslands, 2008 og Jón Torfa Jónasson og Kristjönu Stellu Blöndal, 2002).  

Hægt er að setja spurningarmerki við notkun þáttarins trúar á eigin getu í 

náttúruvísindum sem mælikvarða á trú á eigin getu í námi. Rannsóknin leiddi 

ekki í ljós neina tengingu hugsmíðarinnar við námsstöðu þrátt fyrir að 

kenningar og fyrri rannsóknir hafi gefið vísbendingu um mikilvægi trúar á 

eigin getu til þess að takast á við erfið verkefni. Mögulega hefðu aðrar 

niðurstöður fengist ef notuð hefði verið almennari breyta sem ekki gekk út frá 

náttúrufræði og væri áhugavert að skoða það.  

Í framhaldinu væri áhugavert að skoða þennan hóp nemenda sem tekur sér 

hlé í fleiri árgöngum. Myndi það gefa betri mynd af því hvort sú þróun að taka 

sér hlé frá námi sé að aukast hér á landi eða minnka. Þá væri einnig áhugavert 

að skoða hvort stytting framhaldsskólans úr fjórum árum í þrjú, sem unnið er 

að um þessar mundir, hafi áhrif á fjölda nemenda sem taka sér hlé. Þá væri 

hægt að sjá hvort styttingin skili sér í hvatningu til nemenda um að ljúka námi 

fyrr eða hvort hún hafi engin áhrif vegna þess að kerfið of sveigjanlegt til þess 

að stytting hafi áhrif á hlétöku nemenda.  

Ljóst er að eitthvað er til staðar í framhaldsskólakerfinu eða í samfélaginu, 

einhverjar aðstæður eða viðhorf, sem gerir það að verkum að það er venjulegt 

eða eðlilegt að hafa hætt eða tekið sér hlé frá námi. Það að þriðjungur kjósi að 

hefja aftur nám er mjög jákvætt og væri áhugavert að vita hvort aðgerðir til að 

sporna við brotthvarfi hafi frekar leitt til þess að nemendur kjósi að snúa í nám 

en að hætta alveg. Ástæður eins og mikil atvinnuþátttaka ungs fólks og aukið 

atvinnuframboð síðustu ár hafa verið settar fram til að skýra þetta, en 

hugsanlega liggur hluti vandans í kerfinu sjálfu. Íslenska framhaldsskólakerfið 

er mjög sveigjanlegt og það er í rauninni enginn sérstakur hvati innan 

uppbyggingar kerfisins sjálfs sem hvetur nemendur til að ljúka námi á 

framhaldsskólastigi í einum rykk. Fáar afleiðingar eru af því að taka sér hlé 

aðrar en að útskrift seinkar. Einingar fyrnast ekki heldur byggjast upp sama 

hversu langan tíma það tekur. Nemendur geta einnig flakkað milli námsbrauta 

og skóla án þess að það hafi mikil áhrif á námsframvindu þeirra. Mögulega eru 

því margir sem skrá sig í nám án þess að hafa til þess áhuga eða væntingar og 

flakka um í leit að einhverju sem þau finna sig í.  

Á meðan það er enn jafn algengt og samfélagslega viðurkennt að ljúka ekki 

framhaldsskólanámi og byrja í háskólanámi um tvítugt er erfitt að ímynda sér 

að þessi þróun muni breytast. Eitthvað stærra þarf að koma til þess að 

nemendur upplifi meiri hvata til þess að ljúka námi, hvort sem það er fyrning 

eininga eftir tiltekinn tíma eða aðrar hömlur sem settar væru á sveigjanleika 

nemenda í námi. Þrátt fyrir að slíkt gæti komið í veg fyrir að nemendur taki sér 

hlé frá námi er ekki víst að það gæti talist jákvæð þróun fyrir skólasamfélagið. 

Frekari rannsókna er þörf til að kanna hvort að þessi tíðu námshlé nemenda 

séu með öllu neikvæð eða ekki. Í dag gefast nemendum af margs konar 

getuhópum tækifæri til þess að stunda nám jafnhliða jafningjum sínum og 

vinna eftir eigin skipulagi. Það á bæði við um nemendur sem standa sig mjög 

vel í skóla og hafa tækifæri til að taka fleiri einingar á önn og ljúka námi á færri 

árum, og um nemendur sem standa höllum fæti í skóla og þurfa 

einstaklingsmiðaðri og hægari námsframvindu en meðalnemandinn.  

Fylgiskjal 1. Um leyfi rannsóknarinnar 

 

Rannsóknin byggðist á frekari úrvinnslu gagna sem aflað hafði verið vegna 

doktorsverkefnis Þorláks Axels Jónssonar „Námsgengi að loknu skyldunámi 

út frá félagslegri stöðu nemenda og einkennum framhaldsskóla“. Sú rannsókn 

hefur verið tilkynnt til Persónuverndar, tilkynning nr. S7332/2015. Sótt var um 

leyfi til Hagstofu Íslands og Námsmatsstofnunar fyrir frekari úrvinnslu 

gagnanna og rannsóknin tilkynnt til Persónuverndar. Leyfi og staðfesting á 

tilkynningu til Persónuverndar má sjá í næstu fylgiskjölum.   

